Монгол Улсын Их Хурлын 2007 оны намрын ээлжит чуулганы 12 дугаар сарын 06-ны өдөр (Пүрэв гараг)-ийн нэгдсэн хуралдаан 11 цаг 10 минутад УИХ-ын чуулганы нэгдсэн хуралдааны танхимд эхлэв.

УИХ-ын дэд дарга Д.Идэвхтэн ирц, хэлэлцэх асуудлыг танилцуулж, хуралдааныг даргалав.

 Өглөөний нэгдсэн хуралдаанд ирвэл зохих 75 гишүүнээс 39 гишүүн ирж, 50.6  хувийн ирцтэй байв.

Чөлөөтэй: Ч.Авдай, Сүх.Батболд, Н.Баяртсайхан, Л.Гүндалай, М.Зоригт, Д.Лүндээжанцан, Ц.Мөнх-Оргил, Б.Мөнхтуяа, Т.Очирхүү, Я.Санжмятав, Д.Туяа, Ч.Улаан, У.Хүрэлсүх, М.Энхболд, Н.Энхболд, Ө.Энхтүвшин
Өвчтэй: А.Бакей, Г.Батхүү, Д.Ганхуяг, Д.Тэрбишдагва
Тасалсан: Д.Арвин, Р.Бадамдамдин, Ц.Батаа, Б.Батбаяр, Н.Батбаяр, Х.Баттулга, Э.Бат-Үүл,Ж.Гүррагчаа,Ц.Жаргал, Б.Жаргалсайхан, Г.Занданшатар, А.Мурат, А.Цанжид, Ц.Цэнгэл, Б.Эрдэнэбат, Р.Эрдэнэбүрэн

2000 оны 12 дугаар сарын 06-ны өдөр 5 нам нэгдэж Ардчилсан нам үүсч байгуулагдсаны ойг тохиолдуулан УИХ-ын дэд дарга Д.Идэвхтэн баяр хүргэж, мэндчилгээ дэвшүүлэв. 


Нэг.Үндсэн хуулийн цэцийн 12 тоот дүгнэлтийн тухай


Хэлэлцэж буй асуудалтай холбогдуулан Үндсэн хуулийн цэцийн дэд дарга Н.Жанцан байлцав. 


УИХ-ын тухай хуулийн зарим заалт Үндсэн хууль зөрчсөн эсэх тухай маргааныг хянан шийдвэрлэсэн тухай Үндсэн хуулийн цэцийн 2007 оны 11 дүгээр сарын 28-ны өдрийн 12 тоот дүгнэлтийн талаар Үндсэн хуулийн цэцийн дэд дарга Н.Жанцан танилцуулав. 


Цэцийн дүгнэлттэй холбогдуулан УИХ-ын гишүүдээс асуулт гараагүй болно. 


УИХ-ын гишүүд Үндсэн хуулийн цэцийн дүгнэлтийг сонсов. 


Уг асуудлыг 11 цаг 20 минутад хэлэлцэж дуусав. 

Хоёр.Нийгмийн халамжийн багц болон зарим хуульд нэмэлт, өөрчлөлт оруулах тухай хуулийн төсөл (хэлэлцэх эсэх)


Хэлэлцэж буй асуудалтай холбогдуулан УИХ-ын гишүүн, Нийгмийн хамгаалал, хөдөлмөрийн сайд Д.Дэмбэрэл, дэд сайд С.Чинзориг, УИХ-ын Тамгын газрын ахлах зөвлөх Н.Цогтсайхан, зөвлөх Н.Тунгалаг, Нийгмийн бодлого, боловсрол, соёл, шинжлэх ухааны байнгын хорооны референт С.Цолмон нарын бүрэлдэхүүнтэй ажлын хэсэг байлцав. 


Төсөл санаачлагчийн илтгэлийг УИХ-ын гишүүн, Нийгмийн хамгаалал, хөдөлмөрийн сайд Д.Дэмбэрэл танилцуулав. 


Танилцуулгатай холбогдуулан УИХ-ын гишүүн Г.Адъяа, Л.Одончимэд, Ч.Раднаа, Р.Раш, Р.Буд нарын асуусан асуултад Нийгмийн хамгаалал, хөдөлмөрийн сайд Д.Дэмбэрэл хариулж, тайлбар хийв. 


Хэлэлцэх эсэх асуудалтай холбогдуулан УИХ-ын гишүүн С.Ламбаа санал хэлэв. 


Хуулийн төслийн хэлэлцэх эсэх асуудлаархи Нийгмийн бодлого, боловсрол, соёл, шинжлэх ухааны байнгын хорооноос гаргасан санал, дүгнэлтийг УИХ-ын гишүүн Г.Адъяа уншиж танилцуулав. 


Байнгын хорооны санал, дүгнэлттэй холбогдуулан Улсын Их Хурлын гишүүдээс асуулт, санал гараагүй болно.


Д.Идэвхтэн: Нийгмийн халамжийн багц болон зарим хуульд нэмэлт, өөрчлөлт  оруулах тухай хуулийн төслийг хэлэлцье гэсэн саналыг дэмжье.


Зөвшөөрсөн

41


Татгалзсан

  2


Бүгд 


43

95.3 хувийн саналаар хэлэлцэх эсэх санал дэмжигдсэн тул хуулийн төслийг анхны хэлэлцүүлэгт бэлтгүүлэхээр Нийгмийн бодлого, боловсрол, соёл, шинжлэх ухааны байнгын хороонд шилжүүлэв.


Уг асуудлыг 12 цаг 10 минутад хэлэлцэж дуусав.


Гурав. Нийгмийн даатгалын багц хуульд нэмэлт, өөрчлөлт оруулах тухай хуулийн төсөл (хэлэлцэх эсэх)


Хэлэлцэж буй асуудалтай холбогдуулан УИХ-ын гишүүн, Нийгмийн хамгаалал, хөдөлмөрийн сайд Д.Дэмбэрэл, дэд сайд С.Чинзориг, газрын дарга Ц.Нацагдолгор, мэргэжилтэн Х.Мөнхзул, УИХ-ын Тамгын газрын зөвлөх Н.Мөнхзэсэм,  Нийгмийн бодлого, боловсрол, соёл, шинжлэх ухааны байнгын хорооны референт С.Цолмон нарын бүрэлдэхүүнтэй ажлын хэсэг байлцав. 


Төсөл санаачлагчийн илтгэлийг УИХ-ын гишүүн, Нийгмийн хамгаалал, хөдөлмөрийн сайд Д.Дэмбэрэл танилцуулав.


Илтгэлтэй холбогдуулан УИХ-ын гишүүн Д.Одхүү, Л.Пүрэвдорж, Р.Нямсүрэн, Л.Одончимэд нарын асуусан асуултад УИХ-ын гишүүн, Нийгмийн хамгаалал, хөдөлмөрийн сайд Д.Дэмбэрэл, ажлын хэсгээс С.Чинзориг нар хариулж, тайлбар хийв. 


Хэлэлцэх эсэх асуудалтай холбогдуулан УИХ-ын гишүүн Г.Адъяа, С.Ламбаа нар санал хэлэв. 


Өглөөний нэгдсэн хуралдаан  13 цаг 00 минутад завсарлав. 


11.00 цагт Сэлэнгэ аймгийн Алтанбулаг сумын цэцэрлэгийн багш, ажилчид, 12.20 цагт Сүхбаатар дүүргийн 2 дугаар хорооны иргэд, 12.55 цагт Говьсүмбэр аймгийн МАХН-ын анхан шатны байгууллагын идэвхтэн, сонгуультан хүмүүс УИХ-ын чуулганы нэгдсэн хуралдааны үйл ажиллагаатай танилцав /Нэрсийг хавсаргав/.


УИХ дахь МАХН-ын бүлгийн дарга, УИХ-ын гишүүн Ц.Нямдорж үдээс хойшхи УИХ-ын чуулганы нэгдсэн хуралдаанаас завсарлага авч буйг мэдэгдэв. 


УИХ-ын дэд дарга Д.Идэвхтэн УИХ-ын чуулганы нэгдсэн хуралдаан завсарласныг мэдэгдэж, хуралдаан 15 цаг 55 минутанд өндөрлөв.

Тэмдэглэлтэй танилцсан: 


УИХ-ЫН ТАМГЫН ГАЗРЫН

ЕРӨНХИЙ НАРИЙН  

БИЧГИЙН ДАРГА






Н.ЛУВСАНЖАВ

Товч тэмдэглэл нэгтгэсэн:

ХУРАЛДААНЫ НАРИЙН

БИЧГИЙН ДАРГА






Ч.АЛТАНЦЭЦЭГ
УИХ-ЫН 2007 ОНЫ НАМРЫН ЭЭЛЖИТ ЧУУЛГАНЫ 2007 ОНЫ 

12 ДУГААР САРЫН 06-НЫ ӨДӨР (ПҮРЭВ ГАРАГ)-ИЙН
НЭГДСЭН ХУРАЛДААНЫ ДЭЛГЭРЭНГҮЙ ТЭМДЭГЛЭЛ
Хуралдаан 11 цаг 10 минутад эхлэв. 


Д.Идэвхтэн: - Ирц хүрэлцээтэй боллоо. 51.3 хувь ирсэн байна. Өнөөдрийн чуулганы нэгдсэн хуралдаан нээснийг мэдэгдэж байна. Өнөөдөр энэ Ардчилсан намын гишүүд бие биедээ бас баяр хүргэж байна. 2000 оны 12 сарын 06-ны өдөр 5 нам нэгдэж Ардчилсан нам үүсэж байгуулагдаж байсан юм байна. Өнөөдөр баярын мэнд бие биедээ хүргэж байгаа энэ баярын мэндчилгээнд нь зааланд байгаа улсууд бас нэгдэж байна. 


Өнөөдрийн чуулганы нэгдсэн хуралдааны хэлэлцэх асуудлыг та бүгдэд танилцуулъя. Үндсэн хуулийн цэцийн 2007 оны 11 дүгээр сарын 28-ны өдрийн 12 дугаар дүгнэлтийн талаар хэлэлцэнэ. 


Хоёрдугаарт, Нийгмийн халамжийн багц болон зарим хуульд нэмэлт, өөрчлөлт оруулах тухай хуулийн төслийг хэлэлцэнэ. Хэлэлцэх эсэхийг шийдвэрлэнэ. 


Гуравдугаарт, Нийгмийн даатгалын багц хуульд нэмэлт, өөрчлөлт оруулах тухай хуулийн төслийг хэлэлцэнэ. Хэлэлцэх эсэхийг шийдвэрлэнэ. 


Дөрөвдүгээрт, УИХ-ын 2001 оны 1 дүгээр сарын 25-ны өдрийн 09 дүгээр тогтоолд өөрчлөлт оруулах тухай УИХ-ын тогтоолын төслийн хэлэлцэх эсэх асуудлыг хэлэлцэнэ. 


Тавдугаарт, Хийн хангамжийн тухай хуулийн төсөл болон түүнтэй холбогдох бусад хуулийн төслийг хэлэлцэнэ. Мөн хэлэлцэх эсэхийг шийдвэрлэх учиртай. 


Зургаад, Эрүүл мэндийн тухай хуульд нэмэлт, өөрчлөлт оруулах тухай хуулийн төсөл байгаа. Энэ анхны хэлэлцүүлгийг хийнэ. 


Эцэст нь Монгол Улсын Засгийн газар, Азийн хөгжлийн банк хооронд байгуулсан хот байгуулалтын салбарын төслийн зээлийн хэлэлцээрийг соёрхон батлах тухай хуулийн төслийг хэлэлцэнэ. Энэ дээр хэлэлцэх эсэхийг шийдвэрлэх юм. Ийм асуудлуудыг өнөөдөр хэлэлцэнэ гэдгийг гишүүдэд танилцуулж байна. Ингээд хэлэлцэх асуудал энэ 7 асуудал байна. 

Нэг. Үндсэн хуулийн цэцийн 12 дугаар дүгнэлтийн тухай

Одоо хэлэлцэх асуудалдаа оръё. УИХ-ын тухай хуулийн зарим заалт Үндсэн хууль зөрчсөн эсэх тухай маргааныг хянан шийдвэрлэсэн тухай Үндсэн хуулийн цэцийн 2007 оны 11 дүгээр сарын 28-ны өдрийн 12 дугаар дүгнэлтийг сонсъё. 


Цэцийн дүгнэлтийг Үндсэн хуулийн цэцийн дэд дарга Н.Жанцан танилцуулна. Н.Жанцан даргыг индэрт урьж байна. 


Н.Жанцан: - УИХ-ын дарга, эрхэм гишүүд ээ, Монгол Улсын Үндсэн хуулийн цэцийн 2007 оны 11 сарын 28-ны 12 тоот дүгнэлтийг танилцуулж байна. Нийслэлийн Баянгол дүүргийн иргэн Ариунболд УИХ-ын тухай хуулийн 13 дугаар зүйлийн 13.3-т чуулган нь нэгдсэн хуралдаан, байнгын хороодын дагнасан буюу хамтарсан, түүнчлэн нам, эвслийн бүлгийн хуралдаанаас тус тус бүрдэнэ гэж заасан нь Монгол Улсын Үндсэн хуулийн холбогдох заалтуудыг зөрчиж байна гэсэн мэдээллийн дагуу Монгол Улсын Үндсэн хуулийн цэц дараахь дүгнэлтийг гаргасан болно. 


Дүгнэлтийн үндэслэл хэсэгт Монгол Улсын Үндсэн хуулийн 27 дугаар зүйлийн 1 дэх хэсэгт УИХ бүрэн эрхээ чуулган, зохион байгуулалтын бусад хэлбэрээр хэрэгжүүлнэ гэж зааснаас үзэхэд чуулган нь УИХ-ын үйл ажиллагааны зохион байгуулалтын үндсэн хэлбэр болох нь тодорхой байна. 


Аливаа улс төрийн намын зорилго нь сонгуульд дангаар буюу хамтран оролцож өөрийн дэвшүүлсэн мөрийн хөтөлбөрийг хэрэгжүүлэх чадамж бүхий суудлыг парламентэд бүрдүүлэх явдал байдаг. Түүнчлэн нам, эвслийн бүлэг гэх УИХ-ын зохион байгуулалтын бүтцийг Монгол Улсын Үндсэн хуульд хуульчилснаас гадна нам, эвслийн бүлэг нь зөвхөн тухайн сонгуулийн дүнд бий болж болохоор зохицуулсан байдаг. Нам, эвслийн бүлгийг УИХ-д суудал бүхий нам, эвслээс ийнхүү Үндсэн хуулиар ялгамжтайгаар хуульчилсан нь парламентэд ёсны мөн чанар, парламентын намууд болон түүний эрх хэмжээ, чиг үүрэгтэй салшгүй холбоотой юм. 


Монгол Улсын Үндсэн хуульд олон намын тогтолцоонд үндэслэсэн байнгын ажиллагаатай парламентын үндсийг бий болгосон бөгөөд УИХ-ын бүрэн эрхээ хэрэгжүүлэх хэлбэр болох чуулганд нам, эвслийн бүлгийн хуралдаан хамаарахгүй гэсэн үзэл баримтлал илэрхийлэгдэхгүй байна. Нам, эвслийн бүлэг УИХ-ын бүтцэд нэгэнт хамаарч байгаа тул түүний хуралдааныг чуулганы бүрэлдэхүүнд оруулсан нь үндэслэлтэй байна гэж үзээд Монгол Улсын Үндсэн хуулийн нэрийн өмнөөс дүгнэлт гаргахдаа,


Нэгдүгээрт, УИХ-ын тухай хуулийн 13 дугаар зүйлийн 13-т чуулган нь түүнчлэн нам, эвслийн бүлгийн хуралдаанаас бүрдэнэ гэж заасан нь Үндсэн хуулийн 1 дүгээр зүйлийн 2 дахь хэсэг, 27 дугаар зүйлийн 1.2, 70 дугаар зүйлийн 1 дэх хэсгийн заалтыг тус тус зөрчөөгүй байна гэж үзсэн болно. Анхаарал тавьсанд баярлалаа. 


Д.Идэвхтэн: - Баярлалаа. Цэцийн дүгнэлт нь Үндсэн хуулийг зөрчөөгүй гэсэн дүгнэлт гарсан. Ийм дүгнэлт гарсан бол Байнгын хороогоор орохгүйгээр шууд чуулганд танилцуулдаг хуулийн заалттай. Танилцуулгаас гишүүд асуулт асууж болно. Хэлэлцүүлэг явуулдаггүй. Энэ дэгийн дагуу Цэцийн дүгнэлттэй холбогдуулж асуух асуулттай гишүүд нэрсээ өгч болно. 


Асуулттай гишүүн алга байна. Асуултыг тасаллаа. Цэцийн дүгнэлттэй холбогдуулан нэгдсэн хуралдаанд оруулж байгаа танилцуулгыг сонслоо. Үндсэн хуулийн цэцийн дэд дарга Н.Жанцанд их баярлалаа. 


Цэцийн дүгнэлтийг сонсож дууслаа. 


Уг асуудлыг 11 цаг 20 минутад хэлэлцэж дуусав. 

Хоёр. Нийгмийн халамжийн багц болон зарим хуульд нэмэлт,

 өөрчлөлт оруулах тухай хуулийн төсөл (хэлэлцэх эсэх)


Д.Идэвхтэн: - Дараагийн асуудалдаа оръё. Нийгмийн халамжийн багц болон зарим хуульд нэмэлт, өөрчлөлт оруулах тухай хуулийн төслийг хэлэлцэж эхэлье. Хууль санаачлагчийн илтгэлийг Нийгмийн хамгаалал, хөдөлмөрийн сайд Д.Дэмбэрэл танилцуулна. Д.Дэмбэрэл сайдыг индэрт урьж байна. 


Д.Дэмбэрэл: - УИХ-ын дэд дарга, эрхэм гишүүд ээ, 


Монгол Улсад нийгмийн халамжийн тогтолцоо бүрэлдэн тогтсоноос хойш 10 гаруй жил өнгөрч байна. 2005 онд нийгмийн халамжийн хуулиудад иргэний хувийн хэвшлийн аж ахуйн нэгж, төрийн бус байгууллагын оролцоог нэмэгдүүлэх, сум, хороонд амьжиргааг дэмжих зөвлөл байгуулж ажиллуулах, нийгмийн халамж, асрамжийн үйл ажиллагааны шинэ төрөл, хэлбэрийг бий болгох зэрэг нэлээд зөв хандлагатай өөрчлөлтүүд хийсэн билээ. Гэвч нийгмийн дэмжлэг туслалцаа зайлшгүй шаардлагатай, ядууралд өртөх эрсдэлтэй хэсэг нийгмийн халамжид хамрагдаж чадахгүй байгаа тухай гомдол санал олон гарах боллоо. 


Нийгмийн хамгаалал, хөдөлмөрийн яам болон харъяа агентлагт 2006 оны 07 дугаар сарын 01-нээс хойш буюу нийгмийн халамжийн шинэчилсэн хууль мөрдөгдөж эхэлснээс хойш нийгмийн халамжийн асуудлаар нийт 1200 гаруй өргөдөл гомдол ирснээс 840 гаруй нь буюу 70.0 хувь нь тэтгэвэр, тэтгэмж олгохгүй болсон, эсвэл олгохдоо нэн ядуу гэсэн нөхцөл шаардлага тавьсантай холбоотой гэж үзжээ. 


Түүнчлэн Монгол Улсын Ахмадын холбоо, Хөгжлийн бэрхшээлтэй хүүхэд, залуучуудын эрх ашгийг хамгаалах байгууллага, Хөгжлийн бэрхшээлтэй иргэдийн чөлөөт үйлдвэрчний эвлэл, Хөгжлийн бэрхшээлтэй иргэдийн байгууллагуудын үндэсний холбоо, Хараагүйчүүдийн нийгэмлэг зэрэг байгууллагуудаас нийгмийн халамжийн багц хуульд өөрчлөлт оруулж өгөхийг хүссэн албан шаардлагуудыг удаа дараа ирүүлсэн юм. 


Нөхцөл байдлыг харгалзан Нийгмийн халамжийн тухай хуульд нэмэлт, өөрчлөлт оруулах тухай, Ахмад настны нийгмийн халамжийн тухай хуульд нэмэлт, өөрчлөлт оруулах тухай, Хөгжлийн бэрхшээлтэй иргэний нийгмийн хамгааллын тухай хуульд нэмэлт, өөрчлөлт оруулах тухай, Эх, хүүхдэд тэтгэмж олгох, Хүүхэд, эх гэр бүлд мөнгөн тусламж үзүүлэх тухай хуульд нэмэлт, өөрчлөлт оруулах тухай хуулийн төслүүдийг боловсрууллаа. 


Хуулийн төслүүдийг боловсруулахдаа уг хуулийг хэрэгжүүлж байгаа анхан шатны нэгжийн ажилтнууд, нийгэм халамж хүртэж буй иргэд, ахмад настан, хөгжлийн бэрхшээлтэй иргэдийн төлөөллийн болон хүүхдийн эрх ашгийг хамгаалах байгууллагуудтай зөвшилцөн тэдний санал хүсэлтийг судалж тусгасан юм. 


Хуулийн төсөлд дараахь зарчмын шинжтэй өөрчлөлтүүдийг оруулж байна. Үүнд: 


1. Нийгмийн халамжийн тэтгэврийн төрөлд хөдөлмөрийн чадвараа 50.0 буюу түүнээс дээш хувиар алдсан иргэн, тэжээгч нь нас барсан гэр бүлийн 18 хүртэлх насны хүүхдийг хамрууллаа. 


Нөхцөлт мөнгөн тэтгэмжийн төрөлд бүтэн өнчин хүүхдийг асрамжилж буй иргэн, хүнд нөхцөлд байгаа болон хүчирхийллийн улмаас хамгаалалт шаардлагатай болсон хүүхдийн гэр бүлдээ авч асрамжилж буй иргэн, тэжээн тэтгэх үр хүүхэд, төрөл садангүй, ганц бие ахмад настан, ганц бие хөгжлийн бэрхшээлтэй иргэнийг гэр бүлдээ авч асарч сувилж байгаа өрхөд нөхцөлт мөнгөн тэтгэмж олгохоор нэмж тусгалаа. 


Ядууралд өртөх магадлал өндөр хэсгийн нийгмийн халамжид хамруулах хэсгийг нийгмийн халамжид хамруулах үүднээс 3 ба түүнээс дээш тооны бага насны хүүхэдтэй өрх толгойлсон эцэг эх, байнгын асаргаа шаардлагатай иргэн, 3 хүртэлх насны ихэр хүүхэд, бүтэн өнчин өссөн 18-аас 24 насны иргэн, гэнэтийн аюул ослын улмаас орон гэргүй болсон өрхийн амьжиргааг дэмжих нөхцөлт мөнгөн тусламжид хамруулах арга хэмжээ авах юм. 


Ахмад настан, нийслэл, аймгийн нийтийн тээврийн хэрэгслэлээр орон нутгийн харъяалал харгалзахгүй үнэ төлбөргүй зорчих боломжтой болно. Хөгжлийн бэрхшээлтэй хүүхэд нь рашаан сувилал, хүүхдийн зусланд амрахад эрхийн бичгийн үнийн 50.0 хувийг жилд нэг удаа олгож байх юм. Нэн ядуу, ганц бие хөгжлийн бэрхшээлтэй хүн нас барахад түүний оршуулгын зардалд тусламж олгох гэсэн заалтуудыг хуулийн төсөлд нэмж оруулж байна. 


Хөгжлийн бэрхшээлтэй иргэний нийгмийн хамгааллын тухай хуульд нэмэлт, өөрчлөлт оруулж байгаатай холбогдуулан Хөдөлмөрийн тухай, Хөдөлмөр эрхлэлтийг дэмжих тухай, Олон нийтийн радио, телевизийн тухай хуульд нэмэлт, өөрчлөлт оруулах төслүүдийг хамтад нь оруулж байна. 


Эх, хүүхдэд тэтгэмж олгох, хүүхэд эх, гэр бүлд мөнгөн тусламж үзүүлэх тухай хууль, гадаад улсад түр амарч байгаа Монгол Улсын иргэний хүүхдэд сар бүрийн тэтгэмжээс гадна шинэ төрсөн хүүхдийг мөнгөн тусламжид хамруулж байх юм. Хүүхдэд сар бүрийн мөнгөн тэтгэмж олгохдоо хүүхэд гэр бүлдээ амьдарч байх, сургуулийн насны хүүхэд сургуульд хамрагдсан байх гэсэн нөхцөл тавьсан нь нийтлэг тэтгэмжийн зарчимд харшлахын зэрэгцээ хүнд нөхцөлд байгаа хүүхдэд хэт хатуудаж байгаа учраас уг нөхцөлийг хасаж байна. 


Хуурамчаар бичиг баримт бүрдүүлж, тэтгэмж, тусламжид хамрагдсан этгээдээр хохирлыг нөхөн төлүүлж байх зэрэг заалтуудыг эдгээр хуулийн төсөлд нэмэн оруулж байна. 


Хуулийн төслүүдийг хэлэлцэн дэмжиж өгөхийг та бүхнээс хүсье. Анхаарал тавьсанд баярлалаа. 


Д.Идэвхтэн: - Д.Дэмбэрэл сайдад их баярлалаа. Хууль санаачлагчийн илтгэлийг сонслоо. Одоо илтгэлтэй холбогдуулж асуух асуулттай гишүүд нэрсээ өгөхийг хүсэж байна. Өнөөдрийн хуулийн хэлэлцүүлэгт энэ хуулийн төслийг боловсруулахтай холбогдсон ажлын хэсгийн хүмүүс бас ирсэн байгааг та бүгдэд танилцуулъя. 


Нийгмийн хамгаалал, хөдөлмөрийн яамны дэд сайд С.Чинзориг ирсэн байна. Нацагдолгор, Нийгмийн хамгаалал, хөдөлмөрийн яамны Хүн амын хөгжил, нийгмийн хамгааллын бодлого, зохицуулалтын газрын дарга байж байна. Батсүх, Нийгмийн хамгаалал, хөдөлмөрийн яамны Хүн амын хөгжил, нийгмийн хамгааллын бодлого, зохицуулалтын газрын мэргэжилтэн ирсэн байна. Отгонбилэг, мөн яамны мэргэжилтэн, Чойжилсүрэн, Хөдөлмөр, халамж үйлчилгээний газрын ахлах мэргэжилтэн Чойжилсүрэн ирсэн байна. Баярсайхан, Хөдөлмөр халамж, үйлчилгээний газрын дарга ирсэн байна. 


Ийм бүрэлдэхүүнтэй ажлын хэсэг байгааг гишүүдэд танилцуулж байна. Ингээд асуулттай гишүүд нэрсээ ирүүлсэн байна. Г.Адъяа гишүүн асуултаа асууя. Г.Адъяа гишүүний микрофоныг өгөөрэй. 


Г.Адъяа: - Баярлалаа. Тэгэхээр нийгмийн халамжийн багц хууль болон бусад зарим хуулиудад нэмэлт, өөрчлөлтүүд оруулахаар Нийгмийн хамгаалал, хөдөлмөрийн яамнаас оруулж байгаа саналыг дэмжиж байгаа юм. 


Хоёр зүйлийг Д.Дэмбэрэл гуайгаас тодруулж асуумаар байна. Нэгдүгээрт нь, нийгмийн халамжийн багц хуульд нөгөө тахир дутуугийн зэрэг тогтоох хувийг одоо 70 хувийг 50 хувь болгоно гэдэг асуудал бүх чиглэлээрээ орж байгаа юу? Энийг би яагаад ингэж асууж байна вэ гэвэл нэгдүгээрт ердийн өвчлөлөөр тахир дутуу болсон хүмүүс, мэргэжлээс шалтгаалах өвчний улмаас тахир дутуу болсон хүмүүс байдаг. Ийм хоёр чиглэлээр асууж байна л даа. Нэг нь бол мэдээжийн хэрэг үйлдвэрлэлийн осол мэргэжлээс шалтгаалах өвчний даатгалын тухай хуультай холбогдоно. 


Гэхдээ ер нь эмнэлэг хөдөлмөрийн магадлах комиссын одоо мөрдөгдөж байгаа дүрмээр бол хөдөлмөрийн чадвар алдалтыг 70 хүртэл хувиар гээд ингээд явж байсан. Дараа бид нар хөдөлмөрийн хуульд өөрчлөлт оруулаад 97.1.1-ийг одоо гаргахдаа бол 70-аас дээш гээд ингээд хийчихсэн байх юм. Энэний хооронд бас маргаан гардаг л даа. Тэгэхээр энэ асуудлыг бид бас энэ тахир дутуугийн хувь хэмжээг тогтоох үедээ бол ердийн өвчлөлийн улмаас тахир дутуу болсон, мэргэжлийн өвчлөлийн улмаас тахир дутуу болсон гэсэн ийм чиглэлийг бас уялдаатай авч үзэх нь зүйтэй юм шиг байгаа юм. Хоорондоо холбоотой байхаас ч арга байхгүй. Одоо мөрдөгдөж байгаа эмнэлэг хөдөлмөрийн магадлах комиссын дүрэм бол хэвээрээ байгаа. Тийм учраас энэ хөдөлмөрийн хуулийн заалт, эмнэлэг, хөдөлмөрийн магадлах комиссын дүрмээр дүрэм бол зөрчилтэй байгаа ийм зүйл бол одоо байдаг л даа. Тэгэхээр энийг бол одоо бид цаашдаа энэ хуулийг хэлэлцэх явцад бол ингээд нарийн хэлэлцэх байх аа. Тэгэхээр энэ дээр яам ямар бодлоготой байгаа юм бэ гэж. 


Ер нь яг амьдралд дээр бол үнэхээр одоо өрөөсөн гаргүй болчихсон, өрөөсөн сарвуугаа таслуулчихсан ийм хүмүүсийг одоо нийгмийн халамжийн тэтгэвэрт хамрагдаж чадахгүй байгаа шүү дээ. Тэгэхээр энийг бол одоо цаашдаа бид өөрчлөх чиглэлээр гарч байгаа саналыг хүлээж авахаас өөр арга байхгүй. 


Өнөөдөр тахир дутуу байтугай эрүүл хүнд ажил олдохгүй байгаа шүү дээ. Эрүүл боловсролтой ийм хөдөлмөрийн насны хүмүүст ажил олдохгүй байхад тахир дутуу хүнд ажил олно гэдэг бол үнэхээр бэрхшээлтэй. Тийм учраас би энэ Нийгмийн бодлогын байнгын хороон дээр зарим хүмүүсийн гаргасан саналтай бол бас эсрэг саналтай байгаа юм. Бид одоо зайлшгүй тэтгэвэр тэтгэмжид, нийгмийн халамжид хамрагдах ёстой улсуудаа бол халамжийн улс болохгүй ээ гэдэг тийм нэг ерөнхий үгээр далимдуулаад ингээд гадна гаргаад байж болохгүй л дээ. Бид халамжийн улс гэдэг тэр нэр томъёог бид бас нэлээд нухацтай авч үзээд, үнэхээр халамжид авах ёстой. Өнөөгийн Монголын эдийн засаг, нийгмийн одоо энэ нөхцөлд бол хөдөлмөр хийх, тэр нийгэмшүүлэх бололцоогүй хүмүүсээ бол төр асрахаас өөр арга байхгүй шүү дээ. 


Тийм учраас хэтэрхий бид нар одоо бас зөвхөн одоо хөрөнгө мөнгө талаас нь хараад хүн талаас нь харахгүй байх ийм явдлыг бол цаашдаа ер нь засах нь зүйтэй гэсэн ийм зүйл байна. Энэ дээр одоо Нийгмийн хамгаалал, хөдөлмөрийн яамны энэ хуульд нэмэлт оруулж байгаа байр суурь бол их таарч байна гэж би үзээд байгаа юм. 


Хоёрдугаарт нь, би нэг зүйлийг бас нэмж асуумаар байна. Энэ гадаадад түр амьдарч байгаа улсуудын хүүхэд гээд би сонсчих шиг боллоо. Энэ дээр одоо ямар зааг ялгаа байна вэ? Гадаадад одоо сурч байгаа одоо энэ залуучуудын хүүхдийг энэ одоо хүүхдийн тэтгэмжид хамруулах асуудлыг шийдэж байна гэж ойлгож болох уу? Энийг жаахан тодруулж өгөөч. 


Д.Идэвхтэн: - Асуултад Д.Дэмбэрэл сайд хариулъя. 


Д.Дэмбэрэл: - Г.Адъяа гишүүний асуултад хариулъя. Энэ хуулийн бас нэг нэлээд гол зангилаа суурийг эзэлж байгаа асуудал бол хөдөлмөрийн чадвар тогтоох, хэдий хэмжээгээр хөдөлмөрийн чадвараа алдчихаад байна вэ гэдгийг онож тогтоох асуудал байгаа. 


Энийг бол 70-аас дээш хувиар түрүүчийн хуульд бид нар оруулсан. Тэгэхдээ нэг удаагийн бас туслалцаа үзүүлэх байдлаар энийг зөөллөх арга хэмжээ авах замаар оруулсан байгаа. Гэхдээ зөөлөвч арга хэмжээ дууссаны дараа ер нь хөдөлмөрийн чадвараа алдсан хувь хэмжээг бол 70-аас дээш гэдэг бол өндөр тогтоогдлоо гэдгээр асуудал олон иргэд хөдөлмөрийн чадвар алдсан хүмүүс тавьж байгаа. Энд бол хөдөлмөр магадлалын комиссын хувьд ч цаашдаа сайн ажиллах шаардлага байгаа. Дээр нь олон нийтийн оролцоог сайжруулах замаар бид асуудлыг 50-иас дээш 70 гээд ингээд ер нь 50-иас дээш хөдөлмөрийн чадвар алдсаныг бол бүхэлд нь оруулж авч ирсэн байгаа. 


Гэхдээ бид заавал ердийн өвчний улмаас ч бас тахир дутуу болсон ийм хүмүүс бас байдаг юм байна. Дээр нь мэргэжлийн хүчний улмаас тахир дутуу болсон хүмүүс байгаа. Ийм учраас бид аль алинд нь нийтлэг байдлаар хамааруулах байдлаар 50 ба түүнээс дээш, 70 ба түүнээс дээш гэсэн байдлаар, ер нь хуучин хуулийн заалтыг нь бараг үндсэнд нь буцааж оруулах саналыг энэ хуулийн төсөлд тусгасан байгаа. 


Хөдөлмөрийн хуулийн 97.1-д заасан заалтын талаар Г.Адъяа гишүүн бас түрүүн энэ хуулийн асуудалтай холбогдуулж бас санал хэлж байсан. 97.1-ийн энэ тахир дутуу, ердийн мэргэжлийн өвчлөлийн улмаас энэ хөдөлмөрийн чадвар алдаж байгаа энэ байдалтай одоо орж ирж байгаа хууль хэрэв ямар нэгэн жижиг зөрчил гарч байна гэвэл хуулийг хэлэлцэх явцад энэ асуудлыг шийдвэрлэх бүрэн боломжтой гэж ингэж бодож байгаа. Г.Адъяа гишүүний түрүүчийн бас хэлж байсан саналууд бий. 


Хүүхдүүдийн тухайд бол хүүхдүүдийг бол ялгаварлаж үзэхгүй гэж ингэж үзэж байгаа. Тийм учраас гадаадад Монголын иргэдийн хүүхдүүд хэрэв нийгмийн халамжид зайлшгүй хамрагдахаар байгаа бол тэрийг нь оруулна. Мөн гадаадын иргэний хүүхдийн асуудлыг гэлээ гэсэн олон улсын гэрээний дагуу оруулах шаардлагатай гэдэг үүднээс энийг тусгасан байгаа. 


Д.Идэвхтэн: - Баярлалаа. Одоо Л.Одончимэд гишүүн асуулт асууна. 


Л.Одончимэд: - Баярлалаа. Тэгэхээр нийгмийн халамжийн хуулийг багцалж нэг сайн тийм төгс төгөлдөр гэж болмоор энэ байгаа мөнгөнийхөө бололцоонд тулгуурлаад нэг мөр болгож авах ийм шаардлага үнэхээр байгаа. Тэгэхээр энэ оруулж ирсэн багц хуулийг харахад бол ер нь бол гол гол зүйлүүд нь туссан энэ төсөл дээр нь ярилцаад гаргаж болохоор ийм хууль шиг харагдаж байна. 


Тэгээд Д.Дэмбэрэл сайдаас нэг л зүйлийг би тодруулж асууя. Ер нь бол нийгмийн халамжийн хуулиар энэ хөөцөлдсөн явсан нь янз бүрийн хууль гаргуулах, тэгсээр байгаад хууль маань өөрөө нэг тийм одоо манайхны ярьдгаар нөхөөстэй дээл шиг бол ийм хандлага бий болчихоод байгаа юм л даа. Одоо бид багц хуулиа ингэж сайхан яриад гаргаад, тухайлбал 2008 оноос ядахдаа дуусгах, шинэ оныг дуустал, энэ сонгуулийн хугацаанд бид нийгмийн халамжийн асуудлаар дахиж өөр юм ярихааргүй ийм хууль гаргаж болж чадсан гэж та бодож байна уу? Дахиад л одоо хэд хонож байтал нэг ийм байна гээд асуудал оруулж ирээд. 


Зүгээр би энийг хэлэлцэхээс залхсандаа хэлж байгаа юм биш. Бид нэг багц сайхан хууль болгож нэг мөсөн авч чадах уу? Үнэхээр багц гэсэн нэрэндээ тохирсон ийм хууль болж чадсан гэж сайдын хувьд та үзэж байна уу гэдэг ийм ерөнхий нэг асуудал тавъя. Яагаад гэвэл энэ нийгмийн халамжийн асуудлаар манай гишүүн бүхэн, хүн бүхэн тодорхой мэдлэгтэй, хүн бүхний дотор бол бас өрөвдөх гэдэг юм уу, хайрлах сэтгэлээсээ болоод Монголчууд ингэх юмсан, тэгэх юмсан гэдэг бодол байдаг. Энэ бүхний аль болохоор бид цогцлоод, хуульчлаад, мөнгөнийх нь баталгааг бий болгоод ингээд өгөх ёстой. 


Мөнгөний баталгаа бидэнд байгаа гэж ингэж ойлгож байгаа. Энэ талаар та нэг хариулт өгөхгүй юу гэж. 


Д.Дэмбэрэл: - Халамжийн хуулиудад бас яах вэ зүгээр учиргүй ч их өөрчлөлтүүд ороогүй юм билээ. 2005 оны 12 дугаар сард орсон өөрчлөлтийн ерөнхий зарчмыг бол бид нар бас зөв болсон юм уу гэж бодож байгаа юм. Яагаад гэвэл халамжид хамрагдах ёстой, нийгэм анхаарч үзэх ёстой тэр хүмүүсээ анхаарч, завсраар нь янз бүрийн арга чарга хэрэглэж ордог тэр завсрын оролтуудыг багасгах үүднээс концепци гаргаж хандсан бол би зөв болсон гэж бодож байгаа. 


Тэр концепци бол хэвээрээ үргэлжилнэ. Гэхдээ бид нар энийгээ арай шахаж үзэхдээ зарим халамж авах ёстой хүмүүст шахагдах тийм нөхцөлүүд гаргасан байгаа юм. Тэр нөхцөлийн хамгийн гол нь бол хүмүүсийг бол гол нь нэн ядуу, ядуу гэсэн тийм нөхцөл бараг одоо заалт болгоныхоо нөхцөл болгоод тавьсан. Тэрийг хэрэглэх та нэн ядуу биш юм аа гэсэн байдлаар хандаж бас үнэхээр одоо халамж авах ёстой хүн харагдсаар байтал энэ хууль маань тэрийгээ зохицуулж чадахгүй ийм байдалд хүрсэн юм байгаа юм. Тийм учраас бид нар энэ асуудлыг бид нийгмийн халамж анхаарал тавьдаг бүх байгууллагуудын саналыг нарийн судалсан юм. Нийгмийн халамжийг хүртэж байгаа иргэдийн саналыг нь судалсан. Ахмад настны саналуудыг судалсан. Яриад байгаа зүйлүүд нь ер нь юун дээр төвлөрөөд байгаа юм гээд. Хөгжлийн бэрхшээлтэй иргэдийн төлөөлөл, хүүхдийн эрх ашгийг хамгаалах байгууллагууд гээд. 


Энэ саналуудыг нарийн судалснаас гадна УИХ болон УИХ-ын гишүүдэд ирж байгаа өргөдлүүд, Ерөнхийлөгч, Засгийн газар, манай яаманд ирсэн бүх өргөдлүүдийг нягтлан шүүж, ямар асуудал дээр нийгмийн халамжийн асуудал дээр иргэд санал бодол тохирохгүй асуудал яриад байгаа юм бэ гэдгийг нэг бүрчлэн судалж оруулж байгаа учраас энэ хуулийг та бүхэн боловсронгуй болгох зүйл байхыг бол үгүйсгэхгүй. Тал талаас нь сайн хэлэлцээд гаргах юм бол би нэлээн сайн хууль болно. 


Тэр дундаа 2008 онд одоо юм ер нь яриад байхааргүй тийм хууль гарна гэж ингэж итгэж оруулж ирж байгаа. Гайгүй асуудлуудыг нь бүрэн тусгасан гэж ингэж бодож байна. 


Д.Идэвхтэн: - Баярлалаа. УИХ-ын гишүүн С.Баярцогтын урилгаар Сэлэнгэ аймгийн Алтанбулаг сумын цэцэрлэгийн багш, ажилчид Төрийн ордон, чуулганы үйл ажиллагаатай танилцаж байгаа юм байна. Ингээд хүүхдийг сургаж хүмүүжүүлэх, төлөвшүүлэхэд, төлөвшүүлэх ажил үйл хэрэгтээ их амжилт гаргаарай гэж та бүхэнд Их Хурлын гишүүдийнхээ нэрийн өмнөөс хүсэж ерөөе. Сайн сайхан бүхнийг хүсэж ерөөе. /УИХ-ын гишүүд баяр хүргэж алга ташив/.


Ч.Раднаа гишүүн асуулт тавина. 


Ч.Раднаа: - Баярлалаа. Ганц хоёрхон зүйл байна. Нэгдүгээрт, хөдөлмөрийн чадвараа 70 хүргээд байсан маань бол алдсаныг 70 хүргэж байж олгоно гээд зарим нөхцөлд тэгсэн нь бол бас орон нутагт ажиллахад нэлээд улсууд бол одоо бас санал тавьж байсан. Ер нь тэгээд 30-хан хувийн чадвартай үлдсэн амьтан чинь ер нь яаж ажил амьдралаа авч чадах вэ дээ бас, хэцүү л юм билээ. 50 болгож орж ирж байгаа бол одоо их сайшаалтай. 


Хоёрдугаарт, гэр оронгүй, амьдрах боломжгүй, ядуу тийм ахмад настай ийм улсуудыг гэр орондоо байлгаж, тэжээж тэтгэж байгаа ийм өрх айл, иргэд бас нөхцөлт мөнгөн тэтгэмжид хамруулах юм байна. Энэ дээр харин гох дэгээ байна уу, үгүй юу? Нөгөө айл маань танайх чинь одоо мал олонтой юм, ажилтай юм. Орлоготой юм. Тэтгэвэртэй юм, багш юм байна, эмч юм байна энэ тэр гээд одоо тийм гох дэгээ байна уу, үгүй юу. Тэр чинь бас л хөөрхий минь тэр л багшийнхаа цалингаас нэг хэдэн төгрөг олдог ажлынхаа цалингаас л тэр тэр өндөр настныг чинь асарч тэтгэж, тэжээж яваа. Тэгээд хасчихаар ер нь тэгээд цаана нь айл үлдэхгүй л дээ. Орлогогүй амьтан өөрсдөө яая гэж байж дээрээ хүн нэмж тэжээж явж яаж чадах вэ. Тэгэхээр ажил амьдралтай, бас орлоготой улсууд л хүн байлгах байх л даа, гэр орондоо. Тэгэхээр энэ дээр одоо бас гох дэгээ байх вий дээ. Ер нь тэгээд ажилтай ч байсан, тэтгэвэр тэтгэмжтэй ч байсан одоо ингээд өгөөд байх боломж байгаа байна уу? 


Хоёрдугаарт, энэ хууль батлагдахад ер нь хичнээн хэмжээний төсөв хөрөнгө шаардагдах юм бол оо, нэмж. Мэдээж одоо батлагдаагүй хуулийн мөнгийг төсөвт тусгаагүй байж таараа, 2008 онд. Тэгэхээр одоо дөнгөж төсөв баталсаны маргааш энэ хууль маань орж ирлээ. Тэгээд энэ хууль маань хэдийд хэрэгжиж эхлэх бол оо. Тодотгол хийснээс хойш гэвэл одоо хэзээ тодотгол хийх юм бол. Хэрэгжсэн өдрөөсөө одоо хүчин төгөлдөр болсон өдрөөсөө хэрэгжиж эхэлнэ, тэгээд одоо яах вэ нөхөж олгоно оо гэх юм уу, одоо яах вэ тодотгол хийсэн үеэс нөхөж олгоно гэх үү, яах вэ? 


Дараа нь энэ нөгөө хүүхдийн мөнгийг чинь сургуульд хамрагдсан, вакцинд хамрагдсан, гэр орондоо заавал байгаа, траншейгээр яваагүй гээд нэлээд хэдэн нөхцөл болзолтой. Түүнээс нэгийг нь л одоо больж байгаа юм аа даа. Сургуульд хамрагдаагүйдээ хамаагүй өгье. Олгож байя. Тэр нөгөө гэртээ заавал байх, траншейгээр яваагүй байх, вакцинжуулалтад тогтмол орсон байх гэдэг нь үлдэж байгаа юм уу? Гэсэн ийм асуултууд байна. 


Д.Идэвхтэн: - Ч.Раднаа гишүүний асуултад Д.Дэмбэрэл сайд хариулъя. Ажлын хэсгийнхнээс бас оролцож болно. 


Д.Дэмбэрэл: - Ч.Раднаа гишүүний тавьж байгаа асуудлууд бол бас энэ хуулийн хүрээнд зайлшгүй анхаарч шийдвэрлэгдэх ёстой асуудал. Халамж олгох асуудал дээр ямар нэг гох дэгээ, шалих шалихгүй жижиг асуудлууд тавьж байгаад тэр хүмүүст нийгмийн халамжийнхаа, халамж авах эрхээ хэрэгжүүлж чадахгүйд хүрэх тийм юм гарчих гэдгээс болгоомжилно гэдэг бол үнэхээр бас их нарийн бодож хийх ёстой ажил юм байна. 

Гох дэгээний хувьд бол энэ нийгмийн халамжийн нөхцөлт мөнгөн тэтгэмж авах гэдэг дээр нөхцөл тавихад бол бид нар алдаа гаргах гээд байгаа. Жишээлэх юм бол одоогийн оруулж ирж байгаа хууль дээр бид нар оруулсныхаа дараа бас ярилцаад байгаа зүйл бий. 20.1.3-д тэжээн тэтгэх хүүхэдгүй, төрөл садангийн хүнгүй, ганц бие ахмад настан болон хөгжлийн бэрхшээлтэй. Тэгэхээр энэ тэжээн тэтгэх үр хүүхэд байлаа ч гэлээ гэсэн тэр нь бол харж үздэггүй. Нөгөө тэжээн тэтгэгч хүүхдүүд нь харин ч бүр тэтгэврийнх нь юмыг нь авчихаад тэгээд алга болчихоод байдаг. Тэгэхээр энэ нөхцөлд бол үнэхээр тэжээн тэтгэх үр хүүхэд байж байна шүү дээ гээд ингээд зөрчил гарах явдал бий. Энэ мэтийн зөрчлийг бол манай энэ нийгмийн халамжийн асуудал дээр ялангуяа тэр дундаа нийгмийн зайлшгүй халамж авах ёстой хүмүүсийг сайн мэдэж уулзаж явдаг хүмүүсийн хувьд бол ийм гох дэгээ маягийн юмнуудыг өөрчлөх талаар санал хэлбэл энэ улам сайжрах боломжтой болно гэж бодож байна. 


Төсөвт бол халамжийн багц хуулийг өргөн барихдаа Засгийн газар улсын төсөвт халамжийн багц хуулиар орж байгаа өөрчлөлтүүдийнхөө төсвийг тусгаж 2008 оны төсөвт оруулсан байгаа. Нийтдээ 20 тэрбум төгрөгийн зардал нэмж гарах юм байна гэж бид нар тооцсон. 


УИХ төсвийн 2008 оны хуулийг хэлэлцэх явцдаа гишүүд Нийгмийн хамгаалал, хөдөлмөрийн яамнаас нэг бүрчилсэн тооцоо авч үзээд, эндээс ямар ч гэлээ гэсэн нийгмийн халамжийн санг бол 5 тэрбум төгрөгөөр бууруулъя гэсэн саналаар санал хураагдсан байгаа. Тэгэхдээ энэ санал хураагдах үед би Төсвийн байнгын хороон дээр хэрвээ нийгмийн халамжийн хууль чинь гараад, энэ мөнгөний дутагдал гарах юм бол асуудлыг яаж шийдэх вэ гэдэг асуудлыг тавьсан. Энэ дээр ямар хариулт өгсөн бэ гэхээр ямар ч гэлээ гэсэн одоогийн та нарын оруулж ирсэн тооцоогоор явахад бол хангалттай. Хэрвээ ямар нэгэн дутагдал гарах юм бол 2008 оны төсвийн тодотголыг ирэх оны 9, 10 сард хийх үед дутагдал гарахаар болбол нэмэлт тооцоогоо хийж оруулаарай гэж ингэж хэлсэн. Тэгэхдээ бид нар аль болохоор 16 тэрбум төгрөг бидэнд төсвийн, 2008 оны төсвөөр өгч байгаа. Энэ 16 тэрбумыг одоо эхний ээлжинд зарахад бол энэ орж байгаа хуулийн өөрчлөлтүүдийг бүрэн мөнгөний хувьд авч явах боломжтой гэж ингэж үзэж байгаа юм. 


Хууль хэрэгжих асуудлыг бол 2008 оны 1 сарын 1-нээс хэрэгжүүлэх шаардлагатай байгаа. Яагаад гэвэл төсөвт голдуу 2008 оны 1 сарын 1-нээс энэ халамжийн бүх нэмэгдлүүд тусгагдсан байгаа. Халамжид нэмж хамрагдах хүмүүс бол мөн 2008 оны 1 сарын 1-нээс орно. Тийм учраас УИХ энэ 12 дугаар сард багтааж энэ хуулийг хэлэлцэх нь зүйтэй гэдэг үүднээс УИХ-ын удирдлагууд энэ хуулийг оруулж ирж байгаа нь зүйтэй байгаа юм.


Байнгын хороон дээр ярилцаад анхны хэлэлцүүлгийг хийгээд гаргаад батлах юм бол бэлтгэл ажлыг бол бол бид нар 2008 оны төсвийн хуулийн дагуу хийж байх болно. Ингээд 2008 оны 1 сарын 1-нээс хууль мөрдөгдөх байдлаар асуудал шийдэгдэнэ гэсэн ойлголтоор явж байгаа. 


Энэ хүүхдэд одоо вакцинжуулалт, гэртээ байх, үгүй бол сургуульд яваагүй байна гэсэн тэр шаардлагуудыг, нөхцөлүүдийг бол бид нар хасаж оруулж байгаа. Ер нь зайлшгүй одоо нийгмийн халамж авахаар хүүхэд заавал гэртээ байхгүй тохиолдол бол бас байна. Тэр бол бүр хүнд хүүхдүүд байдаг байна. Тийм учраас чи заавал гэртээ бай, чи заавал сургуульд орсон байх ёстой гэдэг шаардлагуудыг хуулиас хасаж байгаа. Яагаад энийг хасаж байна вэ гэхээр энийг бол сургуульд оруулах асуудлыг тэр боловсролынхоо хуулийн дагуу манай Засаг захиргааны үндсэн нэгжүүд, сургуулиуд энэ асуудлаа жич хөөцөлдөж шийднэ. Харин сургуульд ороогүй хүүхдүүдтэй уулзаад ярихад бол гутал, хувцасгүй, сургуульд явах чадваргүй гэдэг байдлаар байж байгаа явдал нь бол үнэндээ хэлэхэд халамж үзүүлэх асуудал дээр тээг тавьсан хэрэг болж байгаа юм. Тийм учраас тэр нөхцөлүүдийг энд бас үндсэнд нь авсан байгаа. Энэ бол өөр хууль, өөр шаардлагаар явах, өөр арга хэмжээ зохион байгуулах ажлаар явагдах ёстой гэсэн ийм үндэслэлээр явж байгаа, баярлалаа. 


Д.Идэвхтэн: - Баярлалаа. Ч.Раднаа гишүүний асуултад хариулж дууслаа. Одоо Р.Раш гишүүн асуултаа тавъя. 


Р.Раш: - Баярлалаа. Тэгэхээр энэ хууль ингэж өөрчлөгдсөнөөр төрийн халамж дэмжлэг бол одоо жинхэнэ тэр үнэхээр одоо цаашаа амьдрах чадваргүй ийм ядуу хүмүүст дэмжлэг тэтгэлэг очих боломж хуулиар одоо олгогдоход тун дэм болно гэж одоо ингэж ойлгож байна л даа. Нэг талаар. Тэгээд асуулт үүнтэй холбогдуулаад тэр гэр оронгүй хүнд мөнгөн дэмжлэг гэж. Тэгээд энэ чинь энэ хуулийн биелэлтийг бас шалгадаг, хянадаг улс амьтан байгууллага одоо байгаа. Гэр оронгүй тийм хүмүүст янз бүрийн гал усны зовлон энэ тэрээс болсон, энэ дээр шууд үгээр нь гэр оронтой болоход гэх юм уу ухаан нь, ингэж шууд бичлэг хийвэл болдоггүй юм болов уу гэж, нэгдүгээр нь. 


Хоёрдугаарт нь, энэ ган зуд гэж одоо байнга л нөмрөх боллоо, Монгол орныг. Тэгээд нөгөө амьдралын гол эх үүсвэр болсон хэдэн мал шуурганаар ухаан нь ингээд алга болдог. Олон хүүхэдтэй. Тэгээд ухаан нь одоо хотоо харлуулаад модоо бариад үлдэж байгаа юм бол 2000 оны зуднаар зөндөө гарсан шүү дээ. Ийм учраас ухаан нь одоо амьдралын тийм эх үүсвэргүй болсон. Ийм малчин, хөдөөгийн яах аргагүй одоо юманд бас нэр зааж одоо ингэж оруулбал ямар вэ гэсэн бодол байна. 


Сүүлийн үед чинь тэгээд ухаан нь дээр үеийн малын тогтсон ямааны годрон ч гэх юм уу, үхрийн мялзан ч гэх юм уу, адууны сахуу, ям ч гэх юм уу, энэнээс гадна нэр мэдэхгүй өвчнүүд өдий төдийгөөр ингээд энэ мал аж ахуйд чинь сүрхий цохилт өгөхөөр боллоо шүү дээ. Энэний өөдөөс бид нар босож олигтойхон арга хэмжээ авч чадахгүй юм. Амьжиргааны гол эх үүсвэр маань бол одоо энэ шүү дээ, ерөөсөө монголчуудын бид нар сүрхий компьютер энэ тэр гэж одоо том юм яриад уулын оройгоор л давхиад байгаа болохоос биш энэ бэлд жаахан ормоор байгаа юм.


Д.Идэвхтэн: -  Д.Дэмбэрэл гишүүн хариулъя. 


Д.Дэмбэрэл: - Энэ гэр оронгүй хүмүүс, ер нь одоо энэ дэмжлэг үзүүлэх асуудал дээр бас хуучин зарим зөрчлүүд дутагдал гэдэг юм уу гарч байсан явдал бий л дээ. Боломжийн хүмүүсийг нь орох ёсгүй хүмүүс гэдэг юм уу, халамж авахаар орчих ийм тохиолдлууд бий. Тэгэхээр энэ тохиолдолд бол бид нар амьжиргааг дэмжих зөвлөл гэдэгт нь энэ 2005 оны хуулийн шинэчлэлээр орсон энэ зөвлөлд их найдлага тавьж байгаа. Захиргаа олон нийтийн оролцоотойгоор энэ асуудлыг цаашдаа шийдэж байхаар. Үүнтэй холбогдуулаад тэр гэр оронгүй болоход нь шууд гэр оронтой болгоно гэж заавал яасан юм бэ гэж байна. Зүгээр гишүүд саналаа хэлж байгаад асуудалд одоо анхаарал тавина биз. 


Энэ халамжийн хуулийн 25.2.4-т байгаа юм. Бүтэн өнчин өссөн 18-аас 25 насны иргэн болон гэнэтийн аюул ослын улмаас орон гэргүй болсон хүмүүст нэг удаагийн туслалцаа үзүүлж гэр оронтой болгох асуудал байгаа юм. Энийг шууд утгад оруулахад яах вэ бас болно. Тэгэхдээ энийг бол нэг удаагийн одоо олгож байгаа мөнгө нь 500 мянган төгрөгөөс доошгүйг олгоно гэдэг. Ямар ч гэсэн жижиг таван ханатай гэр авах боломжийг олгож байна гэсэн үг байгаа юм. Энэнтэй холбогдуулаад Засгийн газар гэр хөтөлбөрийг 2008 онд хэрэгжүүлье гэж УИХ-д асуудал оруулсан. УИХ 10 мянган гэр олгох боломжтойгоор 2008 оны төсвийг баталж өгсөн байгаа. 


Бидний гаргасан судалгаагаар бол бидэнд бас гишүүд ийм судалгаа гаргаж өгье ч гэсэн бид судалгаа гаргаж явуулсан. 15 мянган хүн гэр оронгүй байна гэсэн судалгаа гарч байгаа. Тэрний 10 мянгыг нь 2008 онд одоо бас шийдээд өгвөл ямар ч гэсэн Монгол хүн нэг оромжтой, гэртэй. Нөгөө бор гэртээ богд гэдэг шиг ямар ч гэсэн нэг гэртэй байж байх ёстой гэдэг энэ зарчмыг хэрэгжүүлэхэд энэ удаагийн УИХ эхний алхмыг хийсэн гэж ингэж бодож байгаа. Энэний 8500 гэрийг бол аймгуудаар дамжуулан тэр гэр оронгүй үнэхээр тийм байгаа хүмүүст олгоно. 


1500 гэрийг бол халамжийн одоо энэ хуулийн заалтын дагуу олгохоор төсөвт тусгасан байгаа. Нийтдээ 5.0 тэрбум төгрөг туссан байгаа. Ийм учраас Р.Раш гишүүн томъёоллыг тодорхой болгож болно, хуульд оруулахдаа. Авах арга хэмжээний боломжууд мөнгөн талаасаа суусан байгаа. Ирэх жил манай иргэдийн гэр оронгүй хүмүүс бол бас нэлээн гэртэй оронтой болох ийм боломжтой болсон гэдгийг хэлье. 


Малчдын хувьд бол гэнэтийн ган зудад нэрвэгдэх, аюул осолд орох, ялангуяа үер, гал усны аюул нэрвэж одоо гэр оронгүй болох явдал бий. Энэ тохиолдлыг бол тэр гэр хөтөлбөр буюу 1500 гэрийн түвшинд бол асуудлыг журам гаргахдаа авч үзэх бөөн боломжтой. Юуны өмнө тэргүүн ээлжинд гал усны аюул буюу малчдын байгалийн эрсдэлд орсноос бол гэр орны байдал төвөгтэй байдалд орвол тэрийг харж үзнэ гээд. 


Дараа нь хот орон газар ч гэлээ гэсэн бас бэрхшээлтэй иргэд маш олон бий. Траншейгээр амьдрах, орцонд амьдрах, огт гэргүй гэж байгаа. Өргөдөл ирүүлсэн ийм хүмүүс байгаа. Энийг бол дэс дараатай эхний ээлжээс нь авна. Тэгэхдээ тэр амьжиргааг дэмжих зөвлөлөөр дамжуулж зөвхөн аймгийн Засаг дарга дээр байж байгаа өргөдлийг бол бас цаана нь сайн үзэж тэр амьжиргааг дэмжих зөвлөл, сум, орон нутгийн энийг мэддэг улсуудын тодорхойлолтоор энийг олгох нь зүйтэй гэж бодож байна. 


Д.Идэвхтэн: - Р.Раш гишүүн нөгөө малгүй болчихсон хөдөөний малчин иргэд нийгмийн халамжид хамрагдаж байна уу? Яаж хамрагдах вэ гэж асуугаад байсан шүү дээ. 


Д.Дэмбэрэл: - Гэр гэсэн.


Д.Идэвхтэн: - Гэрээр хязгаарлаагүй байгаа байхгүй юу. Р.Раш гишүүний микрофоны өг дөө. 


Р.Раш: - Тийм л юмыг би асууж байгаа юм. Түрүүн та зөв ярилаа л даа. Миний санаанд нийцэж байна. Ухаан нь гэв гэнэт. Энэ чинь бол ерөөсөө л гангийн чагтага гэж ярьдаг юм шүү дээ, хөдөөнийхөн. Нөгөө гэв гэнэтхэн ус, үер болоод ингээд байдгийг нь хамж аваад явчихдаг. Нөгөө гэр нь байж байдаг. Тэгээд хэдэн халбагаа барьсан, амаа ангайсан хэдэн хүүхэд, аягүй бол ухаан нь тэгээд говь талаадаа бол тэгээд нөгөө өрх толгойлсон эмэгтэй. Хэдэн мал байдаггүй. Гартаа барих модгүй, ган хийх нохойгүй ийм юмнууд бол зөндөө л болж байгаа шүү дээ. 


Д.Дэмбэрэл: - Зүйтэй. Тэгэхээр амьдралын ямар ч амьжиргааны хувьд бол одоо малчин өрх огт орлогогүй болчих юм бол хоёр замаар асуудлыг шийдэх боломжтой байгаа. Халамжийн энэ хуулиар бол халамж авах эрх нээлттэй үлдэж байгаа. Ялангуяа тэр хүүхдүүд нь, үгүй бол эх эцэгт нь ингээд халамж авах боломж нээгдэнэ. 


Нөгөө талаар энэний дараа Нийгмийн даатгалын хууль орох байх. Ер нь малчид бол энэ нийгмийн даатгалд малаа сайн даатгуулсан байх юм бол тэр гэнэтийн ган зудаас болоод мал алдаж, огт амьжиргааны орлогогүй болох юм бол даатгалаасаа даатгуулж мөнгө авах боломж бас нээгдэнэ. Ийм учраас энэ малын даатгалын асуудлыг бол ер нь дахиж авч үзэх ёстой юм шүү. 


Огт амьжиргааны орлогогүй хэцүү бэрх байдалд орох юм бол халамжид орох, халамжийн тэтгэвэр авах боломж нээлттэй байна, хуулиараа. 


Д.Идэвхтэн: - Баярлалаа. Д.Дэмбэрэл сайдаа, одоо Р.Буд гишүүн асуулт асууя. 


Р.Буд: - Баярлалаа. Тэгэхээр нийгмийн халамжийн тухай багц хуульд өөрчлөлт оруулах замаар энэ нийгмийн халамжид хамрагдах ёстой айл өрх, хүн, хүүхдэд ийм үзүүлэх тусламжийг нэмэгдүүлэх, оновчтой болгох талаар асуудал оруулж ирж байгаа нь бол зөв зүйтэй гэж бодож байна. Ингээд хуулийн төсөлтэй холбогдуулж хэдэн зүйлийг асууя гэж бодож байна. 


Нэгдүгээрт нь, энэ өндөр настан нийслэл, аймгийн нийтийн тээврийн хэрэгслэлээр, таксинаас бусдад орон нутгийн харъяалал харгалзахгүй үнэ төлбөргүй зорчихоор өөрчлөхөөр томъёолж байгаа юм байна. Тэгэхээр энэ дээр чинь нэг бэрхшээл үүсээд байдаг шүү дээ. Нийтийн тээврийн хэрэгслэл бүгд хувьчлагдсан. Тийм учраас энэ тэтгэвэр дээр нь, тэр болзолт мөнгөн тэтгэвэр дээр нь энэ мөнгийг нь нөхөн олговор хэлбэрээр олгохгүй бол одоо зүгээр та тэр үнэмлэх үзүүлээд явдаг юм чинь бол байхгүй болсон. Тийм учраас энийг яаж зохицуулж байгаа юм бэ гэсэн нэгдүгээр асуулт байна. 


Хоёрдугаарт, асран хамгаалагчгүй хүмүүс одоо хөдөө орон нутагт бас байх юм. Цөөн бус тоогоор. Тэгээд тэд нарыг одоо ганц бие хүмүүсийг асран хамгаалж байгаа айл өрхүүдэд мөнгө олгогдохгүй байна гэсэн асуудал сая намайг орон нутагт ажиллахад ярьж байсан л даа. Жишээлбэл, хүүхдийн тэтгэвэр, хүүхдийн мөнгөн тэтгэмж авч байгаа учраас тэр асран хамгаалагчийнх нь мөнгө олдохгүй байна гэж. Тэгэхээр энэ асуудал энэ хуулиар шийдвэрлэгдэж байгаа юу гэсэн хоёрдугаар асуулт байна. 


Гуравдугаарт нь, ер нь цаашдаа энэ нийгмийн дэмжлэг туслалцаа шаардлагатай айл өрхүүд, хувь хүн бий болгохгүй талаар урьдчилан сэргийлэх талаар ямар арга хэмжээ авч байгаа юм бэ? Манай энэ нийгмийн халамжид хамрагдаж байгаа хүмүүсийн чинь тоо бол жилээс жилд шахуу нэмэгдээд байх юм. Гэтэл одоо төрөөс үзүүлж байгаа нийгмийн халамжийн болоод цалин хөлстэй холбогдсон асуудлууд жил бүгд нэмэгдэж байгаа. Тэгэхээр энэнээс урьдчилан сэргийлэхтэй холбогдсон асуудал энэ хууль эрх зүйн орчинг боловсронгуй болгох төсөлд яаж тусгагдав гэж. 


Дараа нь энэ ядууралд өртөх магадлал өндөр хэсгийн нийгмийн халамжид хамруулах үүднээс гурав ба түүнээс дээш тооны бага насны хүүхэдтэй гээд хаалтад 14 хүртэлх насны гэж байгаа юм. Тэгэхээр яагаад чухамхүү 14 насаар хязгаарлаж байгаа юм бэ? Энэ чинь хөдөлмөр эрхлэхийг 16 наснаас зөвшөөрдөг шиг санаж байна. 16 нас хүртэл одоо хамруулж болоогүй гэсэн. Дээр нь энд бас өрх толгойлсон эцэг эх гээд байгаа юм л даа. Үгүй энэ чинь 3 ба түүнээс дээш хүүхэдтэй, тэгээд хоёулаа элэг бүтэн боловч амьдрал хүнд айлууд маш их байх юм байна шүү дээ. 


Жишээлбэл, сая Р.Раш гишүүний ярьсан тэр одоо гэнэтийн зуд, аваар, осол, энэ одоо зуднаас болоод ёстой гаднаа ганц малгүй үлдсэн тохиолдолд бол ийм айлууд чинь элэг бүтэн гээд тэгээд нийгмийн халамжийн юм авч болохгүй болж байна уу? Тэгэхээр энийг ер нь яаж тооцож байгаа вэ? Ийм айл өрх өнөөдөр хэд байна вэ? улсын хэмжээнд гэсэн ийм хэдэн асуулт байна. 


Д.Идэвхтэн: - Р.Буд гишүүн их тодорхой асуултууд тавилаа. Хариулт өгье. Тоо баримт хэлэх шаардлагатай байна. 


Д.Дэмбэрэл: - Манай нөхдүүдээс, гишүүд бол бас нэлээн нарийн асуудлууд их тавьж байна. Би бас онохгүй байгаа бол нэмээд тайлбарлаж болно шүү. 


Энэ тээврийн хэрэгслээр нийслэл Улаанбаатар хотод ахмадууд үнэ төлбөргүй зорчиж байгаа. Үнэмлэх олгож байгаа. Засгийн газар энэ асуудлыг авч хэлэлцээд мөнгийг нь олгох байдлаар явах уу, үнэмлэхжүүлэх байдлаар одоо тээврийн байгууллагууд нь энэ мөнгийг нь өгөх үү гэдэг асуудлыг ярьж байгаад үнэмлэхтэйгээр одоогоор явж байгаа зарчмаа төр хадгалж байя гэсэн ийм зарчимтай байгаа. Зүгээр гишүүд бол энэ хуулийг хэлэлцэх явцад бас энэ тухай асуудлыг тодруулж болох юм. Тийм учраас хөдөөнөөс ирсэн ахмад хүн, тэр ахмадынхаа үнэмлэхээр нийтийн тээврийн хэрэгслэлд үзүүлээд үнэ төлбөргүй явах зарчим бол биелэгдэх боломжтой гэдэг утгаар төв хөдөөг ялгахгүй гэдэг асуудлыг энэ хуулийн төсөлд оруулж ирсэн байгаа. 


Мөнгийг нь өгнө гэвэл хөдөөнөөс орж ирэхгүй байгаа ахмадуудад мөнгө өгөх юм уу, үгүй юу, ороод ирсэнд нь яах вэ гэдэг нэмэлт бэрхшээл гарч ирнэ. Тийм учраас энийг бол тэр цаад мөнгө өгөх үү, үнэмлэхээр явах уу, байгууллагад нь мөнгө шилжүүлэх үү гэдгийг бол ярилцаж шийдэх асуудал мөн юм аа. 


Асран хамгаалагч хүн нь байхгүй бол асран хамгаалагч байгаа асран хамгаалагчид нь одоо тэтгэлэг, одоо асран халамжилсны мөнгөн дэмжлэг үзүүлэх боломжтойгоор хуулийн төслийг оруулж ирж байна. Энд бол үнэхээр одоо амьжиргааг дэмжих зөвлөл энийг харж үзээд асран хамгаалах хүн нь энэ мөн, энэнээс өөр асран хамгаалах эх эцэг, төрөл садны хүн алга гэж тогтоогдох юм бол энэ одоо нийгмийн хамгааллын арга хэмжээнд хамрагдана. 


Энэ урьдчилан сэргийлэх арга хэмжээнүүд, энэ их зөв юм байгаа юм. Ер нь нийгмийн хамгааллын асуудал бол гол цааш цаашдаа бол байдал хүндрэхээр нийгмийн хамгааллын арга хэмжээг авах биш нийгмийн хамгааллын арга хэмжээг урьдчилж авах талаас бас арга хэмжээ авах шаардлагууд бол байгаа. Энэ талаар манай хуульд бол хомс байгаа гэдгийг анхаарч та бүхэн санал хэлэх байх аа гэж ингэж бодож байна. 


Гурав ба түүнээс дээш тэгээд 14 насны хүүхэд гэдгийг бол бид нар, энэ 16 нас гэж хүргэж болох уу гэдэг дээр харин манай нөхдүүд тодотгол хийж болох юм аа, зүгээр 16 гэж одоо тавина гэж гишүүд санал хураалгах юм бол ярилцаж болох юм. Одоогоор 14 гэж оруулж ирсэн байгаа. 


Д.Идэвхтэн: - Р.Буд гишүүн их тодорхой тоонууд асуусан. Энэ ажлын хэсгийн хүмүүс сайдад тэр тэр тоо баримтуудыг нь гаргаж өгөөч. Эсвэл өөрсдөө хариулах хэрэгтэй шүү дээ. Одоо С.Ламбаа гишүүн асуулт асууя. 


С.Ламбаа: - Баярлалаа. Нийгмийн халамжийн багц хуульд нь шинэчилсэн найруулгыг УИХ дахь Ардчилсан намын зөвлөл хэлэлцэх нь зүйтэй гэж үзэж байгаа. Энэ хуульд бол 36 заалтыг найруулаад 12 заалт нь шинээр орж ирж байгаа юм билээ. Гэхдээ бид асуудлыг авч үзэхдээ бол ээдрээтэй юм нь бол 70-ийг 50 болгож байгаад л байгаа шүү дээ. 


Тэгэхдээ би энэ дээр бол зөвшөөрч байгаа юм. Нэгдүгээр хэлэлцүүлгийн явцад бол өөрийнхөө санал бодлыг хэлж оруулна. Ер нь бол энэ хөгжлийн бэрхшээлтэй гэнэ гэж хөгжлийн бэрхшээлтэй иргэний нийгмийн хамгааллын тухай хууль дээр тэр тодорхойлолт байгаа юм. Удаан хугацаагаар хязгаарлагдсан хүнийг гэж байгаа юм. Удаан хугацаагаар хязгаарлагдсан хүн гэдэг нь 6 сар уу, 3 сар уу, 10 сар уу, 2 жил үү? Хэрвээ бид энийг 1 жилээс дээш ч гэдэг юм уу, ийм нарийн заалт оруулчих юм бол нөгөө групп тогтоолгоод энэ мөнгийг зальдаж аваад байгаа улсууд л цөөрөх ёстой юм шүү дээ. 


Зүгээр одоо элэг, бөөр, зүрх ч гэдэг юм уу ямар нэг эрхтнээ одоо групп тогтоолгоод л тэгээд л энэ халамжийн энэ тэтгэвэр рүү орсноос болоод жинхэнэ хөгжлийн бэрхшээлтэй, авах ёстой хүн нь юм аа авч чадахаа байчихаад байгаад л хамаг учир байсан байхгүй юу. Тийм учраас 2005 онд 70 болгосон нь бол одоо улсуудын оюун санаанд нэлээн өөрчлөлт оруулсан юм шиг байгаа юм. 


Би одоо юу гэж хэлэх гээд байна вэ гэхээр энэ хууль бол гарах ёстой. Та бүхэн бол оруулж ирэхдээ яг энэ заалтаа бол тодорхой шинээр оруулж ирсэн заалт нь бол хөдөлмөрийн чадвараа 50 ба түүнээс дээш хувиар алдсан 16 насанд хүрсэн хөгжлийн бэрхшээлтэй иргэн гэж оруулж ирж байна л даа. Би үүнтэй санал нэг байна. Ганцхан хөгжлийн бэрхшээлтэй иргэн гэдэг тодорхойлолтоо бид их нарийн тогтоож өгөх хэрэгтэй. Тэгэх л юм бол 5 тулгуурт эрхтний хөгжлийн бэрхшээлтэй иргэн өрөөсөн гар нь байхгүй хүн, өрөөсөн нүд нь хараа нь муудсан хүн, дутуу хараа байгаа хүн, энэ бүхэн чинь бол хамрагдаж болох тэр нөхцөлүүдийг нь их зөв хийгээд өгчих юм бол болно. 


Би ерөөсөө үүнтэй ямар нэгэн байдлаар бол санал зөрөхгүй байгаа юм. Хамгийн гол нь зүгээр л одоо нэг энэ улсаас олгож байгаа мөнгийг жинхэнэ тэр авах ёстой эзэнд нь хүрэх мөнгийг замаас нь эмнэлэг, хөдөлмөр, магадлалын комиссоор зүгээр л ороод, үзэмжээр групп тогтоолгоод авчихдаг юмыг л хаах ёстой байхгүй юу даа. Ингэх юм бол улсаас өгч байгаа энэ мөнгө энэ хөгжлийн жинхэнэ бэрхшээлтэй, ажлын чадваргүй энэ улсуудад л очих тэр боломжийг л нээж өгөх нь энэ хуулийн концепци, үзэл баримтлал нь энэ байх ёстой. Би Р.Раш гишүүнтэй санал нэг байна. 


Тэгэхдээ ер нь бол ган зуд боллоо гэхэд онцгой байдлын асуудлаар бид хууль тогтоомж гаргаад тэр хүмүүст гэр олгох барих юмыг шийдэж болно. Ерөөсөө тэр хүний аль нэгэн хүндрэл бэрхшээл нь энэ хуулийн заалт руу орохоор болчих юм бол энэ хуулиараа яваад л өгнө шүү дээ. Яваад л өгнө. Тийм учраас энэ дээр бол бид нар олон юм хамж ярих биш, хамгийн гол нь халамжийн хуулийн үзэл баримтлал, концепци нь зөв л байх тухай асуудал шүү дээ. Бүх юмыг хамаад оруулчих юм бол халамжийн хууль халамжийн хууль биш болчихоод байгаа байхгүй юу. Тийм учраас яг тохирсон тохирсон зүйлд нь асуудлыг нь оруулаад, холбогдож орж ирж байгаа 2 хуулиа зөв үзэл баримтлалтай болгочих юм бол болно. Энэ хуулийг бид хэлэлцүүлгийн явцад маш сайн болгож гаргана. 


Д.Идэвхтэн: - С.Ламбаа гишүүн санал хэлчихлээ дээ. Тийм. Ингээд хууль санаачлагчийн илтгэлтэй холбогдуулж гишүүд асуулт асууж дууслаа. Одоо Байнгын хорооны дүгнэлтийг сонсъё. 


Нийгмийн бодлого, боловсрол, соёл, шинжлэх ухааны байнгын хорооны санал, дүгнэлтийг УИХ-ын гишүүн Г.Адъяа гишүүн танилцуулна. Г.Адъяа гишүүнийг индэрт урьж байна. 


Г.Адъяа: - УИХ-ын дэд дарга, эрхэм гишүүд ээ, 


Монгол Улсын Засгийн газраас 2007 оны 9 дүгээр сарын 24-ны өдөр УИХ-д өргөн мэдүүлсэн Нийгмийн халамжийн багц болон зарим хуульд нэмэлт, өөрчлөлт оруулах тухай хуулийн төслүүдийн хэлэлцэх эсэх асуудлыг тус байнгын хороо 2007 оны 11 дүгээр сарын 07-ны өдрийн хуралдаанаараа хэлэлцээд гаргасан санал, дүгнэлтийг та бүхэнд танилцуулж байна. Байнгын хорооны хуралдаан дээр УИХ-ын гишүүд нийгмийн баялгийн хуваарилалт болон төсвийн өнөөгийн чадамжаас харахад нийгмийн энэ давхаргад хүрч байгаа халамж үйлчилгээ харьцангуй чамлалттай байгаа. Мөн хуулийн хүрээнд хамрагдаж байгаа иргэдийн нийгмийн байр суурийг бодолцох ёстой дурдан, төслийг дэмжиж байсан бол УИХ-ын гишүүн С.Ламбаа 2005 оны Нийгмийн халамжийн багц хуулийн өөрчлөлтөөр бид халамжийн тогтолцооноос татгалзах чиглэлтэй бодлого баримталсан бол одоо эргээд халамжийн хамрах хүрээг өргөжүүлж халамж улс болох. Мөн энэ нь 2008 оны төсөвт хэр дарамт учруулах талаар нарийн тооцоо байхгүй байгаа талаар шүүмжлэлтэй хандаж байлаа. 


Байнгын хорооны хуралдаанд оролцсон гишүүдийн олонхийн саналаар Нийгмийн халамжийн тухай, Ахмад настны нийгмийн хамгаалалтын тухай, Хөгжлийн бэрхшээлтэй иргэний нийгмийн хамгааллын тухай, Эх, хүүхдэд тэтгэмж олгох, хүүхэд, эх, гэр бүлд мөнгөн тусламж үзүүлэх тухай, Хөдөлмөр эрхлэлтийг дэмжих тухай, Хөдөлмөрийн тухай хуулиуд нэмэлт, өөрчлөлт оруулах тухай, Олон нийтийн радио, телевизийн тухай, Монгол Улсын Их Хурлын сонгуулийн тухай, Монгол Улсын Ерөнхийлөгчийн сонгуулийн тухай, Орон нутгийн хурлын сонгуулийн тухай хуулиудад нэмэлт, өөрчлөлт оруулах тухай хуулийн төслүүдийг чуулганы хуралдаанаар хэлэлцэх нь зүйтэй гэж үзлээ. 


УИХ-ын эрхэм гишүүд ээ, 


Нийгмийн халамжийн багц болон зарим хуульд нэмэлт, өөрчлөлт оруулах тухай хуулийн төслүүдийн талаар Нийгмийн бодлого, боловсрол, соёл, шинжлэх ухааны Байнгын хорооноос гаргасан санал, дүгнэлтийг хэлэлцэн шийдвэрлэж өгөхийг та бүхнээс хүсье. Анхаарал тавьсанд баярлалаа. (11:10-12:10  Ц.Алтан-Од)

Д.Идэвхтэн: Адъяа гишүүнд баярлалаа.  Хуулийн төслийг хэлэлцэх саналыг Байнгын хороо оруулж байгаа юм байна. Зарчмын зөрүүтэй санал гаргасан гишүүн байхгүй байна.  Тийм учраас санал хураалт явуулах уу? Санал хураалт явуулах томъёоллыг та бүгдэд уншиж танилцуулъя.


Байнгын хорооны саналаар Нийгмийн халамжийн багц болон зарим хуульд нэмэлт өөрчлөлт  оруулах тухай хуулийн төслийг хэлэлцье гэсэн томъёоллоор санал хураалт явуулъя.


Санал хураалтанд  43 гишүүн оролцож, 41 зөвшөөрч, 95.3 хувийн саналаар дээр дурдсан багц хууль болон бусад хуулиудын төслийг хэлэлцье гэж тогтлоо. 


Ийм учраас  хуулийн төслийг анхны хэлэлцүүлэгт бэлтгүүлэхээр Нийгмийн бодлого, боловсрол, соёл, шинжлэх ухааны байнгын хороонд шилжүүлэв. 


Дараагийн асуудлыг хэлэлцэж эхэлье.

Гурав. Нийгмийн даатгалын багц хуульд нэмэлт, өөрчлөлт
 оруулах тухай хуулийн төсөл /хэлэлцэх эсэх/


Д.Идэвхтэн: Хууль санаачлагчийн илтгэлийг Нийгмийн хамгаалал, хөдөлмөрийн сайд Дэмбэрэл танилцуулна. Сайдыг индэрт урьж байна. 


Д.Дэмбэрэл:  Улсын Их Хурлын эрхэм гишүүд ээ, хуралдаан даргалагч аа

Монгол Улсын Их Хурлаас нийгмийн даатгалын багц  хуулийг  1994 онд батлан мөрдүүлснээр нэлээд хугацаа өнгөрч, шийдэх асуудлууд хуримтлагдсан байна.


Тулгарч байгаа хүндрэл бэрхшээлийг шийдвэрлэх зорилгоор нийгмийн даатгалын багц хуульд нэмэлт өөрчлөлт оруулах тухай хуулийн төслүүдийг боловсрууллаа.


Нийгмийн даатгалын хамрах хүрээг өргөтгөх зорилгоор өмчийн бүх хэвшлийн аж ахуйн нэгж байгууллага, төрийн бус, шашны, буян болон бусад байгууллага, иргэдтэй хөдөлмөрийн болон иргэний гэрээ байгуулан ажиллаж байгаа иргэн Монгол Улсад байнга оршин суудаг гадаадын иргэн, харьяалалгүй хүн,  Монгол Улсын нутаг дэвсгэрт үйл ажиллагаа явуулж байгаа гадаадын байгууллага, аж ахуйн нэгж, Монгол Улсын Олон улсын гэрээнд өөрөөр заагаагүй бол Монгол Улсад байнга оршин суудаг гадаадын иргэн, харьяалалгүй хүнийг нийгмийн даатгалд хамруулахаар  тусгаж байна.


Сайн дураар даатгуулагч нь тэтгэврийн тэтгэмжийн үйлдвэрлэлийн осол, мэргэжлээс шалтгаалах өвчний даатгалын төрөл тус бүрт хамрагдах боломжтой байна. Хөдөлмөрийн болон хөлсөөр ажиллах гэрээгээр ажиллаж байгаа тэтгэвэр авагчид нь ажилгүйчүүдийн болон эрүүл мэндийн даатгалаас бусад төрлийн даатгал тус бүрд хамрагдахаар найруулсан бөгөөд Хөдөө аж ахуй, албан бус сектор ажиллагч иргэдийг нийгмийн даатгалд заавал даатгуулах нөхцөл журмыг тусгай хуулиар тогтоохоор хуулийн төсөлд тусгалаа.


Ажил олгогчийн нийгмийн даатгалд төлөх шимтгэлийн хувь хэмжээг бууруулж, ачааллыг багасгах зорилгоор хуулийн төсөлд ажил олгогчийн тэтгэврийн  даатгалд төлж байгаа шимтгэлийн нийт хэмжээ  13.5 хувь байгааг  бууруулахаар тусгалаа. Нийгмийн даатгалын тухай хуулиар нийгмийн даатгалын шимтгэл ногдуулах хөдөлмөрийн хөлс, түүнтэй адилтгах орлогыг Засгийн газраас баталсан журмаар зохицуулахаар тогтоосныг өөрчилж,  хөдөлмөрийн тухай хуульд нийцүүлэн ногдуулахаар тусгаж байна.


Нийгмийн даатгалын сангийн чөлөөт үлдэгдлийг үнэт цаасны арилжаанд оруулах, арилжаанаас олсон орлогыг нийгмийн даатгалын сангийн хөрөнгийн бүрэлдэхүүнд хамруулах, сангийн хөрөнгөөр нөөцийн сан байгуулж болзошгүй эрсдлийг нөхөхөд зориулан, зарцуулахтай холбоотой зохицуулалтуудыг шинээр тусгаж байна.


Нийгмийн даатгалын тухай хуульд нэмэлт өөрчлөлт оруулсантай холбогдуулан нийгмийн даатгалын сангаас олгох тэтгэвэр, тэтгэмжийн тухай  хууль, нийгмийн даатгалын сангаас олгох үйлдвэрлэлийн осол, мэргэжлээс шалтгаалсан өвчтний тэтгэвэр, тэтгэмж, төлбөрийн тухай хууль, цэргийн албан хаагчийн тэтгэвэр, тэтгэмжийн  даатгалын тухай хуулийн төслүүдэд зохих өөрчлөлтүүдийг нэмж тусгаж байна.


Тухай нийгмийн даатгалын хуулиудад нэмэлт өөрчлөлт оруулах тухай хуулийн төслүүдийг хэлэлцэн дэмжихийг эрхэм гишүүд та бүхнээс хүсч байна.


Анхаарал тавьсанд баярлалаа.


Д.Идэвхтэн: Дэмбэрэл сайдад их баярлалаа.  Дэмбэрэл сайд хууль санаачлагчийн илтгэлийг тавилаа. 


Одоо хууль санаачлагчийн илтгэлтэй холбогдуулж асуулттай гишүүд нэрсээ өгөхийг хүсч байна. 


Өнөөдөр УИХ-ын гишүүн, Хууль зүй, дотоодын хэргийн сайдаар өчигдөр томилогдсон Цэндийн Мөнх-Оргилын урилгаар  Сүхбаатар дүүргийн 2 дугаар хорооны иргэд Төрийн ордон болоод УИХ-ын чуулганы үйл ажиллагаатай танилцаж байна. Энд  нийгмийн янз бүрийн төлөөллийн улсууд байна, залуучууд, ахмад, дунд үеийн насны хүмүүс байна. Та бүхэнд ажил хөдөлмөрийн их амжилтыг Улсын Их Хурлын гишүүдийнхээ нэрийн өмнөөс хүсч ерөөж байна. Бас эрүүл энхийг хүсч ерөөж байна. та бүгдэд сайн сайхан бүхнийг хүсч ерөөе. Чуулганыхаа үйл ажиллагаатай танилцаж байгаад баяр хүргэе.  /Алга ташив/ Та нарын итгэлийг хүлээж сонгогдсон гишүүн чинь сайн ажиллаж байгаа гэдгийг бас давхар хэлэх байна.


Одхүү гишүүн асуултаа асууя.


Д.Одхүү: Дэмбэрэл сайдаас асууя. Одоо өргөн  баригдсан хуультай шууд хамааралгүй ч гэсэн сүүлийн үед маш их яригдаж байгаа боловч санаа зовоож байгаа нэг асуудлын талаар таны байр суурь болон танай яамны мэргэжлийн хүмүүсийн байр суурийг сонсмоор байна.  Бид  тэтгэврийн хамтын сангийн тухай нэг л яригдаад байгаа мөртлөө хийгдэхгүй байгаа зүйл байгаа л даа. Маш олон байдлаар өнөөдөр хүнд нөхцөлд ажиллаж байгаа болон өндөр цалинтай байсан уул уурхайн хүмүүс  онгоцны нисгэгч гэх мэтчилэн ихэвчлэн өндөр цалинтай байх үедээ гэр бүлийнх нь хүмүүс ажил хийдэггүй, үндсэндээ тэтгэвэр бол зөвхөн  өндөр цалинтай ажил хийж байсан хүмүүсээс нь шалтгаалдаг байж байгаад тэр хүмүүс маань үндсэндээ тэтгэвэрт гараад нэг их олон жил насалж чадалгүйгээр  нас барж байгаа тохиолдолд их гарч байна гэнэ. 

Үндсэндээ л ар талынхан нь шууд тэтгэвэргүй болоод хохироод үлдэж байгаа гэсэн ийм санаа байгаа юм. Гадаад орнуудынх дээр би Америкийн тэтгэврийн хуулийн үндсэн систем харж байхад  тэтгэврийн сан бол зөвхөн тэр хүний гэхээс  илүү гэр бүлийн өмч байх ёстой гэдэг зарчим байдаг юм билээ. Тэтгэвэрт гарсан л бол тэр тэтгэврийн санд цугларсан тэр хөрөнгө мөнгө бол тэр гэр бүлд очих ёстой. Тэр хүн нь амьд байна уу? эсхүл нас барсан нь хамаарахгүйгээр, тэр нь шударга ёсонд нийцнэ. 

Яагаад гэвэл тэр хүний хөдөлмөр гэдэг чинь тэр гэр бүлийн хөдөлмөрөөр бий болсон хуримтлагдсан сан байж таарнаа даа. Энэ дээр ямар нэгэн байр сууриар энэ  хуулийг гаргаж болохгүй  байна уу? эсхүл энэ ямар хүндрэл гараад байгаа учраас үүнийг оруулж ирэхгүй байна вэ гэдгийг сонирхоод байна. Энэ бол маш олон иргэдийн тавьж байгаа асуудал.  80 гарчихаад өвгөнийхөө хийсэн цуглуулсан юмыг авч чадахгүй байна гээд эмээ нар уйлаад сууж байхыг өөрийнхөө нүдээр хараад өрөвдөж л суусан.  Очоод тэр тэтгэврийн санд нь өөрөө их нямбай хүн байсан, нийгмийн даатгалын санд цуглуулсан мөнгийг нь, хураалгаж байсан мөнгийг нь харах юм бол асар их, ямар ч гэсэн өтлөх насандаа хүний гар харахгүйгээр амьдрах бололцооны л юм хураалгасан байдаг юм байна, бүр дэвтэр дээр ингээд бичсэн, тийм нямбай хүмүүс бас байсан л даа. Тэгээд харамсаж байсан. Тэгээд энэ  шударга бус байдлыг засчих боломж байгаа юу л гэж асуух гэсэн юм.


Д.Идэвхтэн: Одхүү гишүүний асуултанд хариулъя. Хариулахаас өмнө энэ ажлын хэсэгт Дэд сайд С.Чинзориг, газрын дарга Ц.Нацагдолгор нар байна.  Бас тодотгож хариулж болно. Сайд та бас лавлагаа ар талаас нь давхар өгч болно.


Д.Дэмбэрэл: Одхүү гишүүний энэ  ер нь нэлээд газруудад бас яригдаж байгаа зүйл л дээ.  Ялангуяа өндөр тэтгэвэр авч байсан хүмүүс  тэтгэврийг нь өндөр тогтоож өгсөн. Өгч байгаа. Тэр бол ялангуяа  1995 оноос өмнө тэтгэвэрт гарсан хүмүүс, мөн  хөдөлмөр бол багагүй хийж нийгмийн даатгалын шимтгэлийг төлж байсан гэж үзэж байсан хүмүүсийн тухайд бол өөрөө авах тэтгэвэр нь энэ оны  7 дугаар сарын 1-нээс хойш  авсан арга хэмжээний үр дүнд  гайгүй болсон гэж ингэж үзэж байна.


Тэтгэврээ өөрөө авч чадахгүй байдлаас болоод гэр бүлийн хүмүүсүүдийнх нь хувьд бэрхшээлтэй үлдэж байгаа, ялангуяа  өндөр цалинтай байснаас болоод зарим гэр бүлийн гишүүд нь ажилгүй байж байгаад тэтгэвэрт олигтой орж чадахгүй, тэтгэвэр өндөр хэмжээнд тогтоолгож чадахгүй байгаа хүмүүсийн тухайд бол тусгайлан анхаарч энд оруулж ирсэн зүйл одоогоор хуульд байхгүй. Гэхдээ ийм хүмүүс бол халамжийн тэтгэвэрт, нөгөө 2О жил ажиллаж чадаагүй хүмүүс бол халамжийнхаа тэтгэврийг аваад явах боломж бол Халамжийн хуулиар байж байгаа. Энэ халамжийн тэтгэврийн доод хэмжээг бид нар хөдөлмөрийн хөлсний доод хэмжээтэй уялдуулан тогтоож өгч байгаа. Энэ боломжийг ашиглах хэрэгтэй юм.


Цаашдаа тэтгэврийн шинэчлэлийн асуудлыг хэрэв ярихдаа ерөөсөө тэтгэврийн сан бол тэр хүний хувийн сан гэдэг утгаар нь тэр хүний тэтгэвэр төлж байсан хэмжээ бол тэр гэр бүлд зайлшгүй яваандаа ногдох ёстой гэдэг зарчмыг ер нь хуульчилж өгөх хэрэгтэй юм. Энэ удаагийн энэ хуулиар хуульчилж өгөөд яг  ажил болгох юм уу? үгүй юм уу гэдэгт би шууд нэг мөр хариу хэлж  чадахгүй байна. Ер нь  60 оноос хойших нэрийн дэвтэр нээж байгаа хүмүүс бол ер нь иймэрхүү л зарчим руу тэр сангаа өөрсдөө буцаагаад авах хэлбэрээр эхэлсэн явж байгаа. Харин тэр сангийнх нь хөрөнгийг   60 оноос хойш тэтгэвэрт гарч байгаа хүмүүсийн нэрийн дэвтрийн санг бид нар арвижуулах арга хэмжээ авах ийм байдлаар цаашдаа явна.


Харин  1995 оноос өмнө тэтгэвэрт гарсан юм уу? өндөр албан ажил хийж байгаад тэтгэврийг төдийлөн олон жил авч чадаагүй хүмүүсийн гэр бүл дээр тэр халамжийн санг та нар бас өөртөө авч ажиллах ёстой юм уу? тэтгэвэр өндөр тогтоолгоно гэдгийг бид нар хараахан шийдэж чадахгүй байна.


Д.Идэвхтэн: Одхүү гишүүн тодруулъя.


Д.Одхүү: Тэгэхээр Дэмбэрэл гуай, тэтгэвэр гэдэг маань ажил хийж  хөдөлмөр хийж байгаад мөнгө хураалгахдаа өөрийгөө нэг ёсондоо ирээдүйн ахмад, өндөр настай болсныхоо хойноос өөрийгөө даатгаж байгаа даатгал шүү дээ. Тэр утгаараа бид их шинэ юм бодож олохгүйгээр, аль эрт хэрэгжээд, нийгэмд шударга гэдэг нь харагдсан, систем нь өөрөө шударга байхгүй юу? тэтгэвэрт гарангуут нь тэр даатгалынх нь санд цугларсан мөнгийг нь ерөөсөө шууд тэр гэр бүлд нь шилжүүлдэг ийм л систем байдаг юм билээ, Дэмбэрэл сайдаа. Тэр нь өөрөө юу вэ гэхээр түүнийгээ нэг хоног иднэ үү? 10 жил иднэ үү? Тэр бол тэр гэр бүлийн асуудал болчихдог, тийм учраас  сүүлийн таны яриад байгаа өндөр тэтгэвэр тогтоосон гэдэг чинь шударга ёсонд нийцэхгүй байгаа. Дөнгөж тогтоолгочихоод унаад өгч байгаа улсууд их олон байна гэж яриад байгаа, ялангуяа нисгэгчид үүнийг их ярьж байгаа. Нисэхээ болиод тэтгэвэрт гараад 2-З жил болоод унаад өгдөг. Тэгээд тэр сая саяар нь авч байсан цалингаас төлж байсан нийгмийн даатгалын тэр мөнгө чинь /нэмэлт 1 минутын хугацаа дууссан тул микрофон тасрав/.  


Д.Идэвхтэн: Тодруулсан асуултанд хариулъя.


Д.Дэмбэрэл: Ер нь голдуу саналын чиглэлтэй яригдаж байна гэж  би ойлгож байна. Тал талаасаа ярилцаад шийдэх асуудал юм.

Д.Идэвхтэн: Пүрэвдорж гишүүн асуултаа асууя.


Л.Пүрэвдорж:  Хоёр асуулт байна. Энэ  гэрээгээр ажилладаг гээд хуучин сайн дураараа даатгалтай улсуудын  тоог хумих, албан даатгалын хүрээгий нь өргөтгөх ийм чиглэл барьж байгааг би дэмжиж байна. 


Энд тэгэхдээ хувиараа хөдөлмөр эрхлэгчдийг  сайн дурын даатгалтай хэвээр нь үлдээж байгаа юм байна. Тэгэхээр ийм болгоомжлол, байдал харагдаад байна. Ялангуяа энэ нэрийн дансны тогтолцоонд орж байгаа нөхцөлд нэг хэсэг хугацааны дараа  баахан иргэн тэтгэвэр ч байдаггүй, амьдралын орлого ч байдаггүй бий болчих юм биш биз. Тэгээд сая хадгаламж зээлийн хоршоо шиг төр, засгийн хууль тогтоомжийн буруугаас болсон, бид амьдрах ямар ч аргагүй боллоо, тэтгэвэрт хамааруулж өг гээд байдаг. Тэгээд засаг явж явж өөрөөс нь нийгмийн даатгалын шимтгэл аваагүй, орлогын эх үүсвэрийг бүрдүүлээгүй мөртлөө төлөхөөс өөр аргагүй болчих ийм нөхцөл байдал байна уу? үгүй юу?  Одоо яг амьдрал дээр энэ яаж зохицож явна вэ? бид ингээд өнөөдөр сүрхий харж үзэж байгаа, хөнгөлөлттэй, дураар нь их сонголттой байгаа юм шиг мөртлөө  тэдгээр иргэдийн ирээдүй, жинхэнэ нөгөө төрийн халамж үйлчилгээ хэрэгтэй болох үед нь  нийгмийн халамжийн гадна орхих ийм үйл ажиллагаа хийгээд байгаа юм биш биз дээ гэсэн ийм болгоомжлол байдаг. Надад ийм болгоомжлол төрдөг, бас зарим гадаадын мэргэжлийн улсууд ч гэсэн бидэнд ингэж хэлдэг. Энэ талаар ямар бодлого байна вэ? 


Хоёр дахь нь, УИХ-ын даргад хаяглаад бас УИХ-ын зарим гишүүдэд хаяглаад Худалдаа аж үйлдвэрийн танхим, Монголын ажил олгогч эздийн холбооны ерөнхийлөгч, Монголын бизнесийн холбооны ерөнхийлөгч гэсэн ийм З байгууллага захидал бичжээ. Үүний гол утга нь юу байна вэ гэхээр зэрэг  даатгуулагчийн шимтгэл төлөх хөдөлмөрийн хөлс, түүнтэй адилтгах орлогын бүрэлдэхүүн дээд хэмжээг Засгийн газар тогтоож байна гэж.  Гэтэл нөгөө ажил олгогчийн шимтгэл төлөх орлого, бүрэлдэхүүн хэсгийг нь тогтоож өгсөн мөртлөө дээд хэмжээг тогтоогоогүй байна гэж. Тэгэхээр үүнийг одоо тогтоох нь энэ нийгмийн даатгалын тогтолцооны шинэчлэлийн нэг чухал хэсэг баймаар байна гэж. Яагаад гэвэл гадна дотны бас өндөр мэргэжлийн улсуудад ихээхэн хэмжээний цалин хөлс олгох ийм шаардлага байдаг юм байна. Тэр нь ажил олгогч, ажилчин аль алиндаа ашигтай, тустай бас Монголын хөгжилд ч хэрэгтэй зүйл байдаг шиг байна. 


Гэтэл үүнийг саатуулаад байдаг зүйл нь юу вэ гэхээр нөгөө  хичнээн л олгоно, тэр хэмжээгээр тэндээсээ нийгмийн даатгалд төлчихдөг. Эргээд түүнээсээ хүртэх тэр иргэнийх нь хүртэх хэмжээ бол түүнтэйгээ бас уялддаггүй, бас шударга биш байна гэж.  Тийм учраас үүнийг нэг мөр янзлаад өгөөч гэсэн ийм санал тавьжээ. Би бас үүнийг зүйтэй юм болов уу гэж бодоод дэмжиж санал гаргадаг юм билүү гэж бодож байна.  Хууль санаачлагч Засгийн газар, Дэмбэрэл сайд, танай яам үүнийг дэмжих үү. Ийм хоёр асуулт байна.

Д.Идэвхтэн: Пүрэвдорж гишүүний асуултад хариулъя.


Д.Дэмбэрэл:  Энэ  даатгалын асуудал бол одоогийн явж байгаа байдлыг аваад үзэхэд,  одоо та бидний төлж байгаа даатгалын шимтгэлээр  тэтгэвэрт гарсан хүмүүсүүдийн тэтгэврийг л тавьж байгаа.  Илүү нэг их мөнгө хуримтлагдаж үлдэж чадаагүй явж байгаа. Манай яамнаас хийсэн тооцоогоор энэ оны эцэс гэхэд нийгмийн даатгалын санд нийтдээ  50 гаруй тэрбум төгрөгийн үлдэгдэлтэй байх юмаа гэж, тэр үлдэгдлээ арвижуулах замаар  60 оноос хойш  нэрийн данс нээлгэсэн хүмүүсүүдийн мөнгөний хуримтлалыг бий болгоно гэсэн ийм санаатай явж байсан.


Сая бид нар нийгмийн даатгалын хуульд зарим өөрчлөлт оруулахдаа энэ мөнгийг цаашаа арвижуулах мөнгө хийж өгөөгүй байгаа гэдгийг энд зориуд тэмдэглэн хэлье. 


60 оноос хойш нэрийн данс нээсэн хүмүүс бол 55 насны хүмүүс бол  2015,  60 насны хүмүүс бол  2020 оноос эхлэн тэтгэвэрт гарч, тэр нэрийн дансанд байгаа мөнгөө авах ёстой юм байгаа. Яг ингэж нарийн тооцоод байх юм бол тэр хүмүүст одоогийн явж байгаа зарчмаар тооцоод үзэхэд одоо авч байгаа тэтгэврийн хэмжээний доод хэмжээний ЗО хувьтай тэнцэх хэмжээний тэтгэвэр ногдох л сан бүрдэх төлөвтэйгээр явж байгаа гэдгийг энд хэлье. 


Гэхдээ нийгмийн даатгалын шимтгэлд төлөх асуудлыг нийтээрээ төлөөд эхлэх юм бол мөнгө арвижих боломжтой. Яг одоогийн байдлаар сайн дурын даатгалд хамрагдах байдлаар яваад байх юм бол яг Пүрэвдорж гишүүний хэлдгээр  2015, 2020 оны үед төр энэ даатгалын шимтгэлийг тухай тухайн үеийн тэтгэвэр төлөгчдөд өгч байсан, тэр нь орж ирээгүй байна гэдгээр өр үүсэх магадлал хэвээр байгаа гэдгийг Улсын Их Хурлаас нуух арга байхгүй байна.


Худалдаа аж үйлдвэрийн танхимын тавьж байгаа шаардлагууд хоорондоо жаахан зөрчилтэй байгаа юм уу гэж би боддог. Ажил олгогч эздийн холбоо болон тэдний хооронд нийгмийн даатгалын шимтгэлийн болон хөдөлмөрийн хөлсний доод хэмжээний асуудлаар жаахан зөрүүтэй асуудлууд яригдаж байгаа, янз янзын саналууд тавьж байгаа. 


Гадаад орны болон ер нь өндөр цалин  авч байгаа хүмүүсийн даатгалын шимтгэлийг зохих хувь хэмжээгээр нь авч байгаа. Тэгэхдээ бусад төлөх асуудлын тухай асуудал дээр хожим очиход тийм түвшинд байх уу? үгүй юу гэдэг асуудал эргэлзээ төрүүлж байх шиг байна. Уг нь бол ерөнхий зарчим нь хэр зэрэг нийгмийн даатгалын шимтгэлийг өндөр төлсөн бай, тэр хэмжээгээр даатгал нь хожим бас өндөр тогтох боломж одоогийн даатгалын хуульд байгаа. Тэгэхдээ хохиролтой байна гэж үзэж байгаа бол энэ хуулийн хэлэлцүүлгийн явцад бас  цааштай, нааштай харж үзэж, энэ шударга ёсонд нь нийцүүлнэ. Энэ бол арай дэндүү хохиролтой болж, их мөнгө төлөгдөж байна, хожим авах, эсэх нь эргэлзээтэй гэж байгаа бол ярьж болох юм.


Дээд доод хэмжээ тогтоох тухай асуудлыг ярьж байх шиг байна. Ажил олгогчийн  даатгалын шимтгээл төлөх дээд хэмжээг бас тогтоогоод өгч болох уу гэж асуух шиг боллоо. Ажил олгогчийн дээд хэмжээг тогтоож өгч болох уу гэж. Үүнийг Улсын Их Хурал л ярьж байгаад дээд хэмжээ тогтооно гэвэл тогтоож болно шүү дээ. 

Д.Идэвхтэн: Пүрэвдорж гишүүн нэмж асуултаа асууя.


Л.Пүрэвдорж: Миний нэгдүгээр асуудал дээр би юу гэж асуугаад байна вэ гэхээр одоо сайн дураараа даатгал төлөө гээд орхичихоод байгаа улсууд чинь  10 хэдэн жилийн дараа цөм хөдөлмөрийн чадвараа алддаг, нийгмийн даатгалын шимтгэл төлөөгүй байдаг, ингээд баахан иргэдийн асуудал гараад ирэх юм биш бизээ.  Ялангуяа тэр хувиараа хөдөлмөр эрхэлдэг улсууд чинь. Тэгээд юу гэж хэлэх вэ гэхээр  та нар аа, төрийн хуулиас болоод бид нар  нийгмийн даатгалын шимтгэлийг төлөөгүй байна гэдэг юм уу? тэртэй тэргүй тийм хүндэрсэн иргэдийнхээ асуудлыг төр эргэж харах ийм байдал руу орчих юм биш  биз дээ. Тийм учраас тэр хувиараа хөдөлмөр эрхлэгчдийг чинь албан даатгал руу оруулж болоогүй юм уу гэж би асуугаад байгаа юм. Заавал даатгалд.


Д.Дэмбэрэл: Ер нь бол нийтэд нь заавал даатгах даатгалд оруулъя гэсэн тийм саналууд байгаа юм. Зөвхөн өнөөдөр хувиараа хөдөлмөр эрхэлж байгаа хүмүүсийг бол заавал даатгалд оруулъя, малчдыг заавал даатгалд хамрагдаж байх ёстой гэж. Үүнийг Улсын Их Хурал дээр авч ярьж байгаад шийдье гэж бодож байна. Яагаад гэвэл заавал даатгуулах уу? сайн дурын үндсэн дээр даатгал яваад байх уу гэдэг асуудал дээр тэртэй тэргүй асуудлыг бид сөхөөд тавьсан явж байгаа, энэ дээр ярилцъя. Тэгэхдээ энэ бол хоёр талтай л юм байгаа. Нэг талаас нь бодоод байхад яваа яваандаа энэ хүмүүс хэрвээ  хувиараа хөдөлмөр эрхэлж байгаад дэвжиж  дээшлээд, тэр дэвжиж дээшилснийгээ өөрөө авч явах хэмжээнд банкинд хадгалуулаад, хадгаламжаараа би хожим нийгмийн даатгал гэхгүйгээр амьдарч чадах тийм боломжтой улсууд нэг хэсэг нь яваад гараад ингэх бололцоотой болно. 


Гэтэл хүн болгон тэгш сайхан тэгж орлогыг олж, ирээдүйнхээ ялангуяа нас өндөр болсон үеийнхээ орлогыг одоо бүрдүүлж чадах уу? үгүй юу? хожим хохирч нийгмээс зайлшгүй  асуудал тавьж, орж ирэх үү гэдэг асуудлыг бодох нь зүйтэй. Үүнтэй холбогдуулаад би юу гэж хэлэх гэж байна вэ гэхээр одоогийн хууль ёсоор бол нийгмийн халамжийн даатгалд тэр хүмүүс хожим гарцаагүй тэгж үлдсэн хүмүүс  орноо. Халамжийн даатгалын төрлийг багасгаад эхлэх юм бол хожим бол тэр хүмүүс одоогийн хадгаламж зээлийн хоршоо шиг би бол үнэхээр ядуу, зүдүү боллоо. Нийгмийн даатгал төлж чадаагүй байсан. Ингээд төр надад туслах ёстой гэсэн байдал руу орно.


Ийм учраас заавал даатгах даатгалын төрөлд оруулж болно. Нийгмийн даатгалын энэ шимтгэлийг өнөөдөр цөмийг хурааж чадах уу? үгүй юу гэдэг нь өөрөө бас эргэлзээтэй байгаа. Жишээлбэл зах зээр оймс жижигхэн зүйлүүдийг зараад, шүүр, шанага зараад байж байгаа хүмүүс бол даатгалын шимтгэлд өнөөдөр бид нар хөөцөлдөөд авч чадах уу? заавал даатгалд даатгалтай гээд. Түүнийг нь нэгтгэж аваад бид даатгалын санг тийм бас сайн болгож чадах уу гэдэг бол тооцоо хийгээд үзэхэд өөрөө бас эргэлзээтэй байгаа юм. Ийм учраас манай орны энэ ядуу, зүдүү байдлын өнөөгийн нөхцөлд бол энэ даатгалын асуудлын ирээдүй ямар болох вэ? тэр хүмүүс ирээдүйд төрд ямар байдлаар хандах вэ гэдэг нь бүрхэг хэвээрээ байгаа. Хамаагүй даатгалд, заавал даатгалд нийтээрээ хамаръя. Харин зарим ийм хүмүүсүүдийг төлөх боломжгүйг нь чөлөөлж өгье, хөнгөлж өгье гэх юм бол бидний тухайд яриад байх юм алга. 


Малчны даатгалыг хүмүүс хэлж байгаа. Заавал даатгалд хамруул, хөдөлмөрийн хөлсний доод хэмжээгээр бодоод даатгалын шимтгэлээ төлөг гэж. Гэтэл З малчин байхад хөдөлмөрийн хөлсний доод хэмжээ нэг нь  100 мянга олж байгаа тохиолдолд   300 мянгаас нийгмийн даатгалын шимтгэлийг малчин төлнө гэвэл үнэндээ барахгүй ээ. Заавал даатгалд малчин  хамрагдана гэчихээд, түүнийг нь “О” байна гэж хэлэх юм уу, З хувь байна гэж  хэлэх юм уу? үгүй бол тодорхой тоо тогтоох юмуу?  Мөн яг үүний адил жижиг хөдөлмөр эрхэлж байгаа хүмүүсүүдийн даатгалын хэмжээг төр хөнгөлж өгөөд, та ямар ч гэлээ гэсэн даатгалын шимтгэлд мөнгө төлж байх учиртай иргэн мөн шүү гэдгийг ойлгуулахын тулд бага хэмжээний шимтгэлтэй  түүнийг нь авдаг болох юм уу гэдэг асуудлыг УИХ дээр анхны хэлэлцүүлгийн үед ярилцах байх гэж бодож байна.


Татварын хуультай адилтгаад хөнгөлөлт, чөлөөлөлт үзүүлбэл яасан юм бэ? заавал даатгалд нь оруулбал яасан юм бэ? татгалзахгүй байна.


С.Чинзориг: Пүрэвдорж гишүүний асуултан дээр нэг тайлбар хэлэхэд, яг тийм болгоомжлол бидэнд байгаа юм. Үнэхээр малчид, албан бус тэтгэвэр төлөгч иргэд даатгалд хамрагдахгүй бол цаашдаа нийгмийн халамжийн сан дээр ирэх  хүний тоо олноор орж ирэх болгоомжлол байгаа. Өнөөдөр бидний тооцоогоор бол малчид, албан бус секторт хөдөлмөрт эрхэлж буй иргэд нийтдээ 470 орчим мянган иргэд байна. Эдгээрийн 8 хувь нь өнөөдөр нийгмийн даатгалын санд шимтгэл төлж байгаа. Өөрөөр хэлбэл  29 орчим мянган хүн нийгмийн даатгалын сан төлж байна. Яг энэ байдлаар  явах юм бол цаана нь үлдэж байгаа  400 гаруй иргэд үндсэндээ нийгмийн даатгалд хамрагдахгүй хоцрох тийм аюул байгаа асуудлууд бий.

Д.Идэвхтэн: Адъяа гишүүн асуултаа асууя.


Г.Адъяа:  Хурлын ирцийн хувьд тэртэй тэргүй хүрэхгүй байна, Идэвхтэн даргаа. Тэгэхээр бид нар энэ том асуудлыг ийм хариуцлагагүй хэлэлцэх юм уу? яах юм бэ? Тэтгэврийн шинэчлэлийн асуудалтай, энэ нийгмийн даатгалын багц хуульд оруулах өөрчлөлттэй холбож хэлэлцэх юм уу? эсхүл өнөөдөр тулгамдаж байгаа шимтгэлийг 10 хувь болгосонтой холбогдуулаад орох нэмэлт гэх мэтийн ийм жижиг асуудлуудыг нэмэлт маягаар хэлэлцэх юм уу гэсэн ийм зарчмын асуудал гараад байгаа юм. Саяны Пүрэвдорж гуайн хэлдэг бол бүр тэтгэврийн шинэтгэлийг хөндөж байгаа том асуудал байна. Сайн дурын даатгалд ямар нь хамаарагдах юм бэ? заавал даатгалд ямар нь хамаарагдах юм бэ гэх мэтийн.


Тийм учраас Дэмбэрэл гуай бол цээжний пангаар л туугаад байна л даа, ийм байх ёстой болов уу гээд туугаад байдаг, тооцоо энд хэрэгтэй байна. Нийгмийн даатгалын шимтгэлийг бууруулснаас юм уу? эсхүл сайн дурын даатгалыг бий болгосноос ямар хэмжээний даатгалын санг бид бүрдүүлж чадах юм бэ? хэдэн онд хэд юм бэ? ямар ч тооцоогүй бид явж байгаа шүү дээ. Тийм учраас өнөөдрийн тэтгэврийн санд хамаарагдаж байгаа,  60 оноос өмнөх болон хойно энэ хуримтлалд хамаарагдах хүмүүсийн хувьд үнэхээр баталгаагүй байгаа. Тийм учраас би зарчмын горимын санал хэлмээр байна.


Хэрвээ бид үүнийг хэлэлцье гэж байгаа бол Нийгмийн даатгалын багц хуульд  оруулах яг өнөөдөр шийдэх тулгамдсан асуудал маргаантай байгаа. Жижиг сажиг асуудлыг энд хэлэлцэх шаардлагатай. Тэтгэврийн шинэтгэлийн асуудлыг иж бүрэн хэлэлцэнэ гэвэл үүнтэй холбогдсон асуудлыг нь он гаргаж байж хэлэлцдэг юм уу? яадаг юм бэ? энэ чинь өөр хоёр асуудал болчихоод байна. Тэгэхээр энэ холилдчихоод байгаа юм. 


Тийм учраас Дэмбэрэл гуай үүнийг тийм маягаар бодож байна уу? үгүй юу? бид нарт  тэтгэврийн сан гэхэд сая төсөв хэлэлцэх явцад л нийгмийн даатгалын санг бие даалгана гээд л гаргасан шүү дээ.  Гэтэл үүнтэй холбоотой юм энэ хуульд дагаад орж ирэх л ёстой. Даатгалын сангий чинь яаж эргэлтэнд оруулж байх юм бэ? энэ сангийн хөрөнгийг, хэдэн төгрөг байх юм бэ? тийм санхүүгийн зах зээл байгаа юм уу? үгүй юм уу? бондонд оруулбал яах юм бэ гэх мэт ийм асуудлууд байхгүй учраас үнэхээр үүнийг зүгээр тулгамдаж байгаа  асуудлыг нь шийдэж болно. Тэр шимтгэлийг 1О хувь болгоно гээд бид тэртэй тэргүй шийдчихсэн. Үүнтэй холбогдоод ямар өөрчлөлтүүд орох юм бэ? 


Нөгөө талаар энд түрүүчийн хуулиуд ярихад яригдаж байсан асуудлууд ингээд хуучнаараа л яригдаж байна л даа. Жишээлбэл үйлдвэрлэлийн осол, мэргэжлээс шалтгаалах өвчний даатгалыг ослын даатгалын хуульд оруулах нэмэлт өөрчлөлт гэхэд л 71-ээс дээш үү гээд л явж байна л даа. Бид нар түрүүнд таны хариултаар бол  50-иас дээш хувь гэдэг юм уу  тийм болголоо гэж ойлгосон шүү дээ. Тахир дутуу зэрэг тогтоох асуудал. Гэтэл яг үүнтэй холбогдоод өнөөдөр үйлдвэрлэлийн осол, мэргэжлээс шалтгаалах өвчний нөхөн төлбөр авч байгаа улсуудын тэр авч байгаа тэтгэвэр, эдэлж байгаа хангамж чинь одоо энэ хуулийг баталчих юм бол дордоод явчих байхгүй юу? тэгэхээр энэ шилжилтийн ямар хугацааг бид хэрэглэх юм бэ? дордуулаад хаяад явчих юм уу? эсхүл өнөөдөр нөхөн төлбөр аваад үйлдвэр нь байгаа улсууд нь түүгээрээ явах юм уу? тэгээд үндэсний зөвлөлийн эрхийг бид нар нэг талаас хязгаарлачихлаа, түрүүчийн төсвийн хуультай холбогдож гарсан хуулиудад. Үндэсний зөвлөлийн тэр төсөв батлах, орлого, зарлага батлах эрхийг нь хязгаарласан. Энэ бол үндэсний зөвлөлийн өнөөгийн хариуцлагагүй үйл ажиллагаатай холбоотой, үүнийг би тэр талаас нь ойлгож байна.


Гэтэл үйлдвэрлэлийн осол, мэргэжлээс шалтгаалах өвчний нөхөн төлбөрийг олгох, давтамжийн хэмжээ ч гэдэг юм уу? үүнтэй холбогдсон хэсэг асуудлыг үндэсний зөвлөл шийднэ гээд задгай хаячихаж байгаад тэр даатгуулагчдын эрх ашгийг бас л яах нь мэдэгдэхгүй болгож байгаа юм.  Уг нь бол хөдөлмөрийн  хуулиар шууд тогтоож байсан шүү дээ, тийм давтамжтай, тийм хугацаанд олгоно. 


Тийм учраас энэ хэлэлцэх асуудлыг шийдэх нь зөв байх, хэлэлцье. Гэхдээ үүнийгээ жаахан ялгаатайгаар ингэж хэлэлцэж явцад зааглахгүй юм бол бид далай дотор хөвөөд юу ч байхгүй ийм л зүйл болох нь байна шүү.


Д.Идэвхтэн: Адъяа гишүүн санал хэлчихлээ дээ. Горимын санал уу? Ламбаа гишүүн горимын санал хэлье.


С.Ламбаа:  Энэ арай утгагүй юм болж байна л даа. Өчигдөр Засгийн газар нь батлагдаад нөгөө шинэ сайд, хуучин  ажил хүлээлцээд ч юм уу? нөгөө найраа хийгээд бүлгийн дарга нь ч алга. Бид нар ямар ирц бүрдүүлэх гээд сууж байгаа биш. Ийм чухал хуулийг хэлэлцэх эсэхийг шийдэж байхад, одоо яаж коноп дарах юм бэ? тийм учраас болъё, үдээс хойш  болъё. Горимын санал хэлж байна. Ийм байж болохгүй. Ийм боломж байхгүй.


Д.Идэвхтэн: Одоо 5 гишүүн үг хэлнэ, асуулт асууна.


С.Ламбаа: Тэгээд үдээс хойш явуулъя. Ийм замбараагүй юм байж болохгүй шүү дээ. Ийм хурал гэж хаана байсан юм бэ? Олонхи гэхэд л 4-хөн хүн. Тэгээд нөгөө Засгийн газарт орсон хэд нь цөмөөрөө байхгүй, нөгөө жижиг намууд нь, ийм утгагүй байдлаа болимоор байна.


Д.Идэвхтэн: Нямсүрэн гишүүн асуултаа асууя. 


Р.Нямсүрэн:  Хэлэлцэх эсэхтэй холбогдууүлаад асуулт хариулт явагдаж байна гэж бодож байна. Урьд нь ч чуулган асуулт хариултын явцад  иймэрхүү ирцтэй, орцтой  байгаад байсан туршлага байгаа. Санал хураахад л ирц, орцын хэмжээ хэрэг болдог юм болов уу гэж би ойлгож байгаа. Надад ганц хоёрхон асуулт байгаа юм. 


Нийгмийн даатгалын багц хуульд нэмэлт өөрчлөлт ороод даатгалын санг бие даалгах чиглэлээр хийж байгаа ажил буруу биш байх л даа. Энэ зөв байх. Тэгэхдээ үүнтэй холбогдсон зарим нэг судалгааны  шинжтэй юмнууд байдаг юм уу? болов уу үгүй болов уу гэж боддог. Даатгалын сан, ажил олгогч, даатгуулагчийн төлсөн  шимтгэл улсын төсвийн дэмжлэг гээд олон юмнаас бүрдэх нь л дээ. Ер нь энэ даатгалын санг бие даалгасны дараагаар тогтвортой ажиллах тийм боломж нөхцөл байгаа юу? Миний ойлгож байгаагаар бол авдгийг нь багасгаад, өгдгийг нь нэмээд, ингээд  хоёр тийшээ зугатаагаад яваад байгаа. Ийм нөхцөлд  даатгалын сан хэдэн жил, ямар хугацаагаар хэрхэн тогтвортой ажиллах юм бэ? энэ талаар их нарийвчилсан тооцоо судалгаа, цаасан дээр буусан  юм байдаг уу?  байдаг бол үүнийг бидэнд хэлээч гэсэн нэгдүгээр асуулт байна.


Хоёр дахь асуулт, 1995 оноос өмнө тэтгэвэр тогтоолгосон хүмүүсийн авч  байгаа тэтгэвэр өнөөгийн адил төстэй ажил мэргэжлийн  хүмүүсүүдийн тогтоолгож авч байгаа тэтгэвэртэй ойртож чадсан уу?  Ер нь  уулзалт хийгээд, хөдөлмөрчидтэй уулзаад явж байхад энэ ерөөсөө ойртож чадахгүй байна гэж ингэж дүгнэж байна. Байгаа.  1995 оноос өмнө тэтгэвэрт гарсан багш, өнөөдөр тэтгэвэрт гарч байгаа багш хоёрын тэтгэвэр бол хол зөрүүтэй яваад байна. Үүнийг хэрхэн яаж хэзээ шийдэж  ойртуулах вэ? энэ багц хуулинд  энэ талаар ямар санаа байна вэ?  би олж харахгүй байна. 


Дараагийн нэг асуудал, энэ багц хуулиар цэргийнхний  асуудлыг үндсэндээ шийдэх юм байна. Тэтгэвэр, тэтгэмж, нэг сая төгрөг ч гэнэ үү?   янз бүрийн юм өгөх юм байна. Үүнтэй адил төстэй 55, 60 нас хүрч чадаагүй, 1995 оноос өмнө тухайлбал би жишээ хэлье.  1992 онд Ардын хянан шалгах хороо гэдэг юмыг энэ бол ард түмний тагнуул гэж  нэрлээд бүх хүмүүсүүдийг нь, ажлыг нь татан буулгасан. Тэр үед 55-56-тай нэг хүн тэтгэвэрт гарч л дээ, ажил олдохгүй, та тэтгэвэртээ гар гээд тэтгэврийг нь тогтоогоод өгсөн. Өнөөдөр хамгийн бага тэтгэвэр авч байгаа гэж тэр хүн өөрийгөө ярьж байна. Иймэрхүү юмнуудыг хэрхэн шийдэх юм бол? Нэгэнтээ л  багцаар нь энэ хуулийг шийдэж байгаа юм бол бүх асуудалд л хариу өгөх хэмжээгээр хандаасай гэж хүсч байна.  100 хувь хариу өгнө гэж хаана байхав дээ, баярлалаа.


Д.Дэмбэрэл: Энэ цээжний пангаар ч аваад байгаа юм биш шүү дээ. Нийгмийн  халамжийн тухай хуулиудын талаар бид нар  маш тодорхой ярилцаж, зарим хэсгийн өөрчлөлтүүдийг нь оруулчихсан байж байгаа шүү дээ. Маш нарийн тооцоонуудыг гаргаж өгсөн. Түүгээр ч барахгүй би бүлэгт нарийн тооцоо, зөвлөлд бас бид нар ярилцаж тооцоогоо оруулсан. Тэр тооцоонууд цөм байгаа шүү.  Тогтвортой ажиллаж чадах уу? үгүй юу гэдгийг бид нар олон удаа ярьж байгаа. Үнэн хэрэг дээрээ  бидний энэ гаргасан, сая гаргасан хууль болон одоогийн гаргах гээд байгаа та нарын хэлээд байгаа энэ зүйлийг хараад байхад ерөөсөө даатгуулагч дээр нь тохоод л хуулиа гаргаж байга шүү дээ.  Үүнийгээ бүрэн шинэчлэл гэж бид нар үзэж байгаа. Энэ шинэчлэлийн талаасаа мөн үү гэвэл мөн. Өнөөдөр энэ тогтвортой байдалд хүрэх үү? үгүй юу гэдэг дээр би бол өөр тооцоо хэлж байгаа. Жишээлбэл би сая хэлсэн. Төр бол энэ нийгмийн даатгалд томоохон төлбөр төлнө гэж би хэлээд байгаа шүү дээ.  1995 оноос өмнө  тэтгэвэрт гарсан бүх хүмүүсийн тэтгэврийн төлбөр бол 2020 он гэхэд 30 тэрбум  төгрөг төлж байх ёстой. Одоо бидний төлж байгаа нь бол  150 тэрбумыг төлж байгаа. Энэ тооцоог би Улсын Их Хурлын гишүүдэд гаргаад өгсөн шүү дээ. Түүнээс гадна өнөөгийн энэ нийгмийн даатгалын орж ирж байгаа хөрөнгийг мөн шимтгэлээ төлчихсөн хүний хөрөнгийг өнөөдрийн тэтгэвэр авч байгаа хүнд нь төлөөд байнаа, үлдэж байгаа юм алгаа гэж би хэлээд байна шүү дээ. Жишээлбэл өнөө жилийн үлдэгдэл гэлээ гэхэд л би оны эцэст  50 тэрбум үлдэнэ, энэ бол юу ч бишээ гэж би хэлж байгаа шүү дээ. Үүнийг бол  2008 оны эцэс гэхэд зарчихаар тийм байдалтайгаар манай хуулийн түрүүчийн төсөл батлагдсан байж байгаа. 


Ийм учраас  Нямсүрэн гишүүний маш болгоомжилж, даатгалын сан тогтвортой ажиллаж чадах уу гэдэг нь өөрөө эргэлзээтэй байгаа гэдгийг тооцоо  ингэж хийсэн, үүнийгээ удаа дараа ярьсан.  1995 оноос өмнө тэтгэвэрт гарсан хүмүүсүүдийн тэтгэврийн зөрүүг энэ хуулиар  арилгахаас гадна, Засгийн газар үүнийг арилгадаг. Засгийн газар бол  энэ оны 7 дугаар сарын 1-нд  1995 оноос өмнө тэтгэвэрт гарсан хүмүүсийн тэтгэврийг нэмэгдүүлэх арга хэмжээ авсан. Тэтгэврийг бодохдоо бид нар нэг ижил коэффициентэд шилжүүлж, нэг индекст оруулж бодсон шинэ зарчимд шилжсэн. Одоо  2008 оны 1 сарын 1-нээс эхлээд 2О хувиар  тэтгэврийг нэмэгдүүлнэ. Ингэж нэмэгдүүлэхдээ дахин энэ зөрүүний асуудлыг бодолцож байж нэмнэ гэсэн бодолтой байгаа.


Улсын Их Хурлын бидэнд баталж өгсөн төсвөөр бол  2008 оны 1 сарын 1-нээс хөдөлмөрийн хөлсний доод хэмжээ  110 мянгад хүрэх ёстой. Тэгэх юм бол тэтгэврийн доод хэмжээ, түүний  75 хувь буюу тэтгэврийн доод хэмжээ  75 мянга болно. Тэтгэврийн доод хэмжээг  75 мянга болгож байхад дээд дээд талын шатыг нь дээшээ огшооход мөнгө зарна. Мөн  1995 оны болон дараа тэтгэвэрт гарсан хүмүүсийн зөрүү хол ойрхон байна уу гэдгийг харж байж тэтгэврийг нэмнэ. Түүнээс тэр бүх хүний тэтгэврийг 2О хувиар үржүүлэхгүй гэдгийг хэлье. 
Ер нь хуучин нөхцөл байдлаас үүдээд одоогийн тэтгэврийн хэмжээ их, бага байгааг ийнхүү Засгийн газрын түвшинд шийдвэр гаргаж зохицуулах боломжтой гэж хэлэх байна. Баярлалаа.

Д.Идэвхтэн: Одончимэд гишүүн асуултаа асууя.


Л.Одончимэд: Баярлалаа. Нийгмийн даатгалын тогтолцоо бол манайд тогтсон бүтэцтэй, өөрийн сүлжээтэй, орон даяар үйлчилгээ явуулдаг ийм  хөлөө олчихсон байгууллага. Тэгэхдээ энд нийгмийнхээ хөгжлийг дагаад мэдээж байнга өөрчлөгдөж, шинэчлэгдэж явах ёстой. Одоо бид бие даалгах талаар эхний алхам хийж, төсвөөс салгаж,  сан бүрдүүлэх ийм юм руу орчихлоо. Энэ бол том алхам. Сан бүрдүүлээд ямар хэлбэртэй байгууллага болох юм бэ?  хэн хяналт  тавих юм бэ?  яаж зарцуулах юм бэ гэдэг ийм нарийн юм руу бид орох хэрэгтэй болж байгаа юм. Энэ маань энэ хуулиар бүрэн зохицуулагдаж чадаж байгаа юу гэдэг асуудал санаа зовоож байна, нэгдүгээрт.


Хоёрдугаарт, Засгийн газрын өргөн барьсан хуулиас гадна бас энэ Пүрэвдорж нарын гишүүдийн барьсан хуулийн төсөл явж байгаа. Тэгэхээр энэ хоёр хуулиа бид  хэлэлцье гэсэн санал дээр бид ямар ч байсан чуулганд оруулъя гэдэг дээр санал тогтоод гар өргөсөн. Ийм учраас энэ хоёроо яаж консенсуст хүргэж хэлэлцэх юм бэ гэдэг асуудлаар манай яам ямар бодолтой байна вэ? 


Гуравдугаарт нь, Нийгмийн даатгалын давхар шатлалын ч гэж ярьдаг, гурван давхар тогтолцоо ч гэж ярьдаг. Энэ хэлбэр рүү, сонгомол хэлбэр рүү, өөрөөр хэлбэл нийгмийн даатгалынх нь систем нэлээн хөгжсөн орнуудын  бас энэ зовлонгий нь амсаад боловсронгуй болсон орнуудын хэлбэр рүү явуулъя гэсэн ийм санал их байдаг.  Энэ саналыг хэрэгжүүлэх талаар гадна, дотны байгууллагууд тусалъя гэсэн  боловсруулахад арга зүйн зөвлөгөө өгье гэсэн ийм юмнууд бас байдаг. Тухайлбал Люксембургийн Засгийн газар  500 мянган доллараар  Нийгмийн даатгалын тогтолцоог боловсронгуй болгоход тусалъя гэсэн ийм санал ирсэн гэж ингэж ойлгож байгаа. Энэ хаана явна вэ? Сангийн яам, манай яам хоёрын хооронд төслийг зохицуулах хороо ч юм уу, ажлын хэсэг байгуулаад ажиллуулах ёстой.  Тэгэхээр өнөөдөр бид  нийгмийн даатгалынхаа шимтгэлийн хэмжээг багасгасан, бие даалгаж гаргасан энэ хоёртоо л  хамаарах юмаа авч энэ хуулиараа шийдэх үү? Бүр холыг харсан тэр боловсронгуй хууль руу бүгдээрээ орох уу гэдэг ийм сонголтон дээр ирж байна гэж би ойлгож байгаа юм л даа. Тэгэхээр манай яам, Засгийн газрыг төлөөлж байгаагийн хувьд энэ талаар ямар  бодол саналтай байна вэ? Ер нь бол бид  сонгомол тийм хэлбэр рүү алхам хийсэн гэж  би ойлгож байгаа. Тэгвэл одоо үүнийгээ бүр  төгс болгох талаас нь ажиллавал яасан юм бэ? гэсэн ийм бодолтой байх юм. Энэ талаар Дэмбэрэл сайд ямар бодолтой байна вэ? үүнийгээ ярихгүй юу гэсэн ийм  асуулт байна.


Д.Идэвхтэн:  Одончимэд гишүүний урилгаар Говьсүмбэр аймгийн  МАХН-ын анхан шатны байгууллагын идэвхтэн сонгуультан төрийн ордны үйл ажиллагаа, чуулганы үйл ажиллагаатай танилцаж байгаа юм байна. Одончимэд гишүүн яг энэ үеэр таарч ажил хэрэгч асуулт тавьж байгаа үед таарч орж ирлээ.  Тэгээд та бүгдэд ажлын өндөр амжилт хүсье, сайн сайхан бүхнийг хүсэн ерөөе. Төрийн ордон, чуулганыхаа үйл ажиллагаатай танилцаж байгаа явдалд бас талархал илэрхийлье. /УИХ-ын гишүүд баяр хүргэж, алга ташив/. 

Дэмбэрэл гишүүн  хариулт өгье.


Д.Дэмбэрэл: Сонгогчдынх нь өмнө Их Хурлын гишүүний тавьсан асуултанд хариулах болж байна.  Энэ Одончимэд гишүүний яриад байгаа даатгалын шимтгэлийн асуудал байгаа юм. Тэгэхээр одоо даатгалын шинэчлэлд хэд хэдэн шаардлага тавигдаж байгаа юм. Даатгалын тогтолцоог биеийг нь даалгая, энэ талд алхам хийсэн. Дээр нь давхар даатгалын тогтолцоог шаталсан тогтолцоо руу шилжье гэж байна. Тэр болноо.  Даатгалыг бүгдээрээ төлдөг болгоё гээд одоо энд бараг санал хураахад   бэлэн гишүүн олон болчихсон байна, тэр болноо. 

Түүгээр ч барахгүй, хэрэв насыг бас нэмэгдүүл гэдэг шаардлагыг энэ даатгалын шинэчлэлд бас явж байгаа. Эмэгтэй хүн  60, эрэгтэй хүн  65 нас хүрч байж тэтгэвэрт гарах ёстой гэдэг асуудал бас байгаа. Ингээд энэ шинэтгэлийн олон том асуудлуудыг бид нар авч үзэж байгаад ерөөсөө энэ  хуулийнхаа төслийг өргөн баръя, даатгалын шимтгэлийн асуудал бол үнэндээ хэлэхэд бол бас нэлээн том асуудал  биднийг хүлээж байгаа юм байна гэж ингэж ойлгоод хуулийн төслөө өргөн барьсан. Тийм учраас би Засгийн газрын өргөн барьсан хуулийн төслийг баталж өгөхийг түрүүн индэр дээрээс хүссэн байгаа. Эхний ээлжинд энэ хуулийн төслийг заавал батална. Батлахгүй бол харин түрүүчийн бид нар даатгалын хоёр шимтгэлийн асуудлаар 2008 оны төсөвт тусгасан асуудлыг хэрэгжүүлэхэд бэрхшээл үүснэ. Жишээлбэл, даатгалд хамрагдах хүрээний асуудлыг бид тавьсан. Үүнийгээ өргөжүүлэх байдлаар энэ хуулиндаа өөрчлөлт оруулахгүй юм бол  2008 оны төсөвт заагдсан арга хэмжээг хэрэгжүүлэхэд нийгмийн даатгалын газарт бэрхшээл учирна. Ийм учраас хуулийн төслүүдийг хамтатган хэлэлцье. Улсын Их Хурлын гишүүдийн оруулж ирсэн төсөл байгаа, Засгийн газрын төсөл байгаа. Энэ хоёрыг Байнгын хороон дээр хамтатган хэлэлцээд, саналын томъёоллуудыг сайн нэгтгэж аваад хуулиудаа гаргая гэсэн бодолтой байна.


Хэрвээ  нийгмийн даатгалын асуудлаар та бүр шинэчилсэн концепцийн юмнуудыг оруулж ирээ гэж байгаа бол саяны хэлээд байгаа, гишүүдийн хэлээд байгаа том зүйлийг оруулж ирж болно. Тэгэхдээ энэ бол  энэ хуулиа явж байх хугацаанд нь, УИХ-ын  хаврын чуулганд  анхны шинэчлэлийн концепцийн хэлэлцээд гаргаж үлдээж болох юм гэсэн бодолтой байна.


Энэ дээр миний бас нэг хэлэх гэж байгаа зүйл бол олон улсын байгууллагуудын түвшинд бас нэг томоохон судалгаа хийгдэж байгаа юм байна. Энэ судалгааны дүнг 1 сард УИХ-д  танилцуулна гээд байгаа юм. Бид бас үүнийг харж байна. Дээр нь  500 мянган долларын асуудал байдаг юм. Сангийн яам нийгмийн даатгалын байгууллага үүнийг ашиглахгүй яасан юм бэ? шинэчлэл хийхгүй яасан юм бэ гээд байдаг. Одоо болтол тэр 500 мянган доллар чинь бид бол тэнд оролцсон юм юу ч байхгүй, Сангийн яам ийм гэрээнд гарын үсэг зурсан. Өөрсдөө үүнийгээ ажлын хэсэг байгуулаад гартаа авч байгаа юм байна гэж ойлгож байгаа. Чухам ямар хэлбэрээр тусгах вэ гэдгийг бид одоогоор хэлж чадахгүй байгаа шүү. Иймэрхүү байдлаар бидний ерөнхий яриа бол их хол явчихсан.

Хууль маань өнөө маргаашийнхаа асуудлыг  шийдэхээр хууль байж байгаа. Тэгэхдээ ямар ч байсан хуулиа гаргаад, дараа нь даатгалын том шинэчлэлийн асуудлаар концепцийн асуудлыг оруулж ирж болох юм гэж бодож байна. Байнгын хорооноос тийм үүрэг надад өгөөд байгаа шүү, та асуудал оруулж ир гээд байгаа, би асуудлыг нь оруулна. Яагаад гэвэл энэ судалгааны материал дээр, тэгэхдээ энэ зун явагдсан  нийгмийн даатгалын асуудлаар  том судалгааныхаа үр дүнг ярилцаад, Нийгмийн бодлогын байнгын хороо том зөвлөгөөн хийсэн юм билээ. Тэр зөвлөгөөний зөвлөмж биднийг сааруулсан шүү. Тэр зөвлөмжинд юу гэсэн бэ гэхээр одоохон зуураа Монголын нөхцөлд энэ шинэчлэлд ороход цагийн хувьд эртдэж  байна гэсэн дүгнэлт гарсан байгаа. Тийм учраас бид үүнийг нь оруулж ирсэн гэдгийг та бүхэнд хэлье.


Д.Идэвхтэн: Ингээд  13.00 цаг болж байна. Үдээс хойш Батбаатар, Баярсайхан, Сүхбаатар нарын гишүүд асуулт асууна.  15.00 цагт чуулганы нэгдсэн хуралдаантай.  Үдээс өмнөх хуралдаан завсарлалаа.


Хуралдаан  13.00 цагт завсарлав. 


Ц.Нямдорж: МАХН-ын бүлэг үдээс хойшхи чуулганаас завсарлага авч байна.


Д.Идэвхтэн:  Маргааш 10.00 цаг хүртэл завсарлагатай. Маргааш  10 цагт чуулганы нэгдсэн хуралдаан болно. /12.10-15.55 Д.Цэндсүрэн/


Хуралдаан  15 цаг 55 минутад өндөрлөв. 


Соронзон хальснаас хянаж буулгасан: 

ХУРАЛДААНЫ НАРИЙН 

БИЧГИЙН ДАРГА

Д.ЦЭНДСҮРЭН
